
	АРЫН АЛБАНЫХАН

	(3 бүлэг, 5 үзэгдэлт жүжиг)

	 

	Улсын гавьяат жүжигчин Б. Цэвээнжавт зориулав

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1981 онд эрхлэн хэвлүүлсэн “МОНГОЛЫН ШИЛДЭГ ЖҮЖИГ” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

Автоматаар үүсгэсэн тайлбар]

	 

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АРЫН АЛБАНЫХАН

	(3 бүлэг, 5 үзэгдэлт жүжиг)

	 

	Улсын гавьяат жүжигчин Б. Цэвээнжавт зориулав

	 

	 

	ТОГЛОГЧИД НЬ

	 

	Сүхбаатар

	Дашжав — Ардын журамт цэргийн хороон дарга, нас 30 орчим

	Борбанди — Дашжавын хорооны цэрэг, нас 22-23

	Буниа — Хиагтын иргэн, нас 50 орчим

	Чойжав оточ — Буурын дацангийн лам, нас 60 орчим

	Ганжуур — Түүний шавь, нас 19-20 орчим

	Балдорж — Журамт цэргийн аравны дарга, нас 25-28 орчим

	Тогтох — Журамт цэргийн эмнэлгийн албаны туслах, нас 20-21

	Батлай — Бэлтгэлийн цэрэг 23-24 настай 

	Аюурзана — Бэлтгэлийн цэрэг 34-35 настай

	Нэгдүгээр цэрэг, хоёрдугаар цэрэг, гуравдугаар цэрэг, хижээл цэрэг, бичээч, зарлага зэрэг хүмүүс гарна.

	 

	Үйл явдал 1921 оны хавар, зун болж өнгөрнө.

	 

	
НЭГДҮГЭЭР БҮЛЭГ

	НЭГДҮГЭЭР ҮЗЭГДЭЛ

	 

	Хиагт Ардын журамт цэргийн штаб. Хөшиг нээгдэхэд Сүхбаатарын өрөөний наад тасалгаа. Бичээч, зарлага, цэрэг, ард холхилдсон «Их хөлийн газар» ажээ. Байнга байдаг бичээч, нэг хоёр цэрэг гарна. Буниа авгай энд сууж байгаа харагдана 

	 

	Бичээч — (Харилцуураар) Мэдлээ... Одоохон ирнэ байх... За... Тэр талаар зоволтгүй... Манай жанжин юмны хариу удаахаар хүн биш... Тэр дор нь. За за (Харилцуурыг тавив).

	Зарлага — (Шагайж) Ирээгүй байна уу?

	Бичээч — Үгүй... Одоохон л ирнэ байх даа. Бид цөмөөрөө хүлээгээд байна (Зарлага орж ирж сууна).

	Борбанди — (Гаднаас орж ирээд) Сүх жанжин бий юу?

	Бичээч — Алга. Юу гэж?

	Борбанди — Намайг эндээс дуудсан гэнэ.

	Бичээч — Чи чинь хэний хорооны хүн бил ээ?

	Борбанди — Дашжавынх л биз, асуух юу байсан юм.

	Бичээч — Бид яаж мэдэх вэ дээ. Асуудаггүй юм асуусан биш. 

	Борбанди — Би тэгж өөр хороонд тэнцэхээр хүн харагдаж байна гэж үү? Даанч дээ... зангүй байх аа.

	Бичээч — Яагаад тэр бил ээ?

	Борбанди — Яагаадсах юу байх вэ? Хиагтын Наймааг эзлэхэд хэний хороо хамгийн түрүүн дайрлаа.

	Бичээч — Дашжавынх...

	Борбанди — Түр ухрахад хэний хороо хамгийн сүүлд гарлаа 

	Бичээч — Дашжавынх.

	Борбанди — Дахиад эргэхэд хэний хороо...

	Бичээч — За, Дашжавынх, Дашжавынх...

	Борбанди — Саяын түймрээр хэний хороо хамгийн түрүүн... 

	Бичээч. — За. Дашжавынх даа, Дашжавынх. Тэгээд юу гэж?

	Борбанди — Тэгэхээр Ахай гүний хошууны Борбанди ухаандаа би шүү дээ, чи намайг урьдаар ухаандаа нэг сайн хараадах, өөр хорооны хүн байж таарах нь уу, үгүй юу?

	Бичээч — Чамайг чухам хэн нь дуудсан юм бэ?

	Борбанди — Намайг хойно, жанжин л байлгүй.

	Бичээч — Хөл толгой хоёрын завсар хүзүү сээрээс авхуулаад олон юм бий шүү.

	Борбанди — Иш чааваас даа. Борбанди гэдэг чинь өөрийн цэргийн бол эх магнайд, дайсны цэргийн бол ар шилд, дарга даамлын бол дээгүүрхнийх нь дэргэд, авгай хүүхний болон сайных нь хажууд явдаг эр байгаа юм.

	Зарлага — За дэмий яриа ч яах вэ. Жанжин л ирээсэй. Миний авчирсан мэдээ яаралтай мэдээ шиг байдаг.

	Борбанди — Юун мэдээ вэ, ашгүй хэл жаахан амраачих, гар жаахан чилээчих ажил мандах гэж байгаа юм биш биз.

	Зарлага — Танд хамаагүй, хаданд чимээгүй.

	Борбанди — Ардын хувьсгал нь над хамаатай байсан юм, алд мэдээ нь хамаагүй болно оо? Нээрэн энэ Хиагтыг авснаас хойш та хэдэн бичээч зарлага нарын оодорч байгааг. Дөрвөлжин сүмийн үүдэнд дөрвөн пулемётоо зоогоод байхад та хэд ор бараагүй, оготнон сүүлгүй байсан чинь одоо харин тэр ч бичээч, энэ ч түшмэл гээд л... Үгүй энэ чинь Хиагт руу, Даа хүрээ юу? Бидэнд хийх юм олдохгүй үе мөчөөр шар ус гүйх гээд байдаг. Та нар тэгсэн нь бөөн бичиг цаас болоод гараа гээчих гээд, хөлөө хугалчих гээд гүйгээд байдаг... Ер нь энэ хувьсгалыг чинь арай та нар хийчихсэн юм биш биз?

	Бичээч — Та харин бидэнгүй хийчихсэн юм биш биз дээ. Хувьсгал гэдэг чинь засаг. Засаг гэдэг чинь зарлиг. Тэр зарлигийг чинь энэ хиагтын Наймаа хотын Наймаа зааз дээр нааж байгаа энэ зарлага хүртэл хувьсгалын нэг цэрэг нь... Мэдэв үү?.

	Сүхбаатар Дашжав хоёр орж ирнэ. Борбанди тэднийг харахгүй ярина.

	Борбанди — Тэр зарлигийг чинь та нарын зүүдэнд ороогүй байхад (сэлмээ сугална; Буниа гуай бархирна) би энэ сэлмээрээ дайрсных нь улаан нүүрэн дээр, далдирсных нь ахар сүүлэн дээр бичдэг юм мэдэв үү? Миний ган сэлэм эргэж эргэж, сэнсрэх шахахаар, та нарын үсэн бийр хөдөлж эхэлдэг юм.

	Сүхбаатар — Биеийн хүчээр нэгийг, бийрийн хүчээр түмнийг, дуулсан уу?

	Борбанди — (Эргэнгүүтээ) Бийрээр үү? Ха-ха (урдаа байгаа хүмүүсийг таньж номхон зогсоно. Сэлмээ далд хийнэ)

	Сүхбаатар — Чи чинь байлдааны зэвсэг зүүж, яваа цэргийн хүн үү, аль эсвэл айлын авгай нарт дөвчигнөж яваа зайран бөө юу? Хэний хорооны цэрэг вэ?

	Дашжав — Жанжин танаа! Манай хорооны нэгдүгээр аравны Борбанди...

	Сүхбаатар — Хэн? Чиний нөгөө яриад байдаг Борбанди уу? Энэ үү дээ.

	Борбанди — Тийм ээ, жанжин! Яриулж шагшуулахдаа хүрсэн бол надаас өөр хэн байх вэ?

	Сүхбаатар — Үгүй ер! (Зөөлөрсөн байдалтай) Миний дуулсан Борбанди байвал ч байж болохоор эр байна шүү (Буниа гуай Сүхбаатарын өөдөөс харж зогсоно).

	Буниа — Жанжин, жанжин л гэлцээд байх юм. Чи чинь нөгөө Сүхбаатар гайхал нь уу? 

	Сүхбаатар — Гайхал нь юу бол, Сүхбаатар нь би байна.

	Буниа — Аан тийм үү? Алив тэр хүүг минь өгөөдөх.

	Сүхбаатар — Юун хүүг? Хэнийг? Та жаахан тайвшир, урьдаар жаахан учир ололцъё.

	Буниа — Чи л мэдэхгүй байв гэж. Ганц хүүг минь... (Уйлна) Би муу өвгөнөөсөө хойш хуруун чинээ хүүтэйгээ хоёулхнаа үлдсэн хүн... Нэг ийм л ядарсан эмэгтэй байна.

	Сүхбаатар — Уухай, уухай... Таны алдар хэн бил ээ?

	Буниа — (Нэлээд тайвширна) Манай эндхийнхэн намайг Учиг Буниа гэдэг юм. Утас үлдээлгүй үйл хийдэг гэж тэгсэн юм байлгүй...

	Сүхбаатар — Учиг Буниа?

	Буниа — Хурууныхаа өндөг шивж, хоёр нүднийхээ ухархайг ширгээж, шар нар, бор хоног залгуулж явдаг юм даа наад хөгшин чинь.

	Сүхбаатар — Тийм, тийм, дуулсан юм байна. Манайхан цэргийнхээ тугийг танаар оёулаа биз дээ? Шан хөлсийг нь өгсөн үү?

	Буниа — Тэр яах вэ. Сайн сайхан үйлст чинь өөрөөр нэмэр болж чадах биш, шан хөлсний хэрэггүй. Харин муу хүүг минь л... Би чиний үйлс, ажилд чинь дургүй хүн биш, ганц хүүгээ л гэж яваа минь энэ.

	Сүхбаатар — Яасан юм? Манай цэрэгт татагдсан юм уу?

	Буниа — Үгүй, үгүй бага юм... даа, хоньтой юм

	Сүхбаатар — Арван зургаатай бол бид...

	Буниа — Тийм ээ, тийм. Ер болохгүй танайхыг дагаж гүзээнд наалдсан дэлүү. За тэр нь ч яах вэ гэж бодъё. Тэгсэн чинь ойроос та нарыг Хүрээ зүглэх юм гэж дуулаад цуг явна, цэрэг болно гээд болдоггүй шүү. Болдоггүй юу байх вэ, ер нь тэгэх нь ээ, тэгэх нь. Уулаас би түүнийхээ бараа харж, голоо зогоож явдаг хүн.

	Сүхбаатар — За би мэдлээ... Та зоволтгүй, хүүг чинь бид авч явахгүй... Одоо хаа байгаа бол?

	Буниа — Түрүүн танайхны нөгөө сарампай мод буддаг өндөрт чинь зогсож байгаа харагдсан... Хэрэв тан руу ингэж зарга заалхай болж явна гэж мэдвэл чиг босоод явчхаж мэдэх хүн шүү.

	Сүхбаатар — Штабын жижүүр?

	Жижүүр — Би, нөхөр жанжин!

	Сүхбаатар — Танай хүүгийн нэр хэн бил ээ?

	Буниа — Батхүү, жанжин минь... Дашийн Батхүү.

	Сүхбаатар — (жижүүрт) Чи энэ авгайн ярьсныг дуул аа биз?

	Жижүүр — Дууллаа.

	Сүхбаатар — Хүүг нь даруйхан олоод ир. Яасан задарсан тархи вэ!

	Жижүүр — Мэдлээ! (жижүүр явна).

	Буниа — Тархигүй юм даа, эвий минь... Жанжин минь, та ганц сайн... За даа юу юугүй загнаад ч юүхэв юм уу?

	 

	Тайз солигдож Сүхбаатарын өрөө гарна.

	 

	Сүхбаатар — Борбанди гэдэг чинь нүдэнд дулаахан эр байна. Харин нэлээд...

	Дашжав — Овоо дарагдаад байгаа юм. Анх ирэхдээ ямар хүн байсан гэж бодно.

	Сүхбаатар — (Инээн) Аа тийм үү! Томоожиж тогтох төлөвтэй байгаа юм биз дээ? Энүүхэндээ гэж ярихад чи харин дал хүрэхээсээ нааш даруулга авахгүй хүнээ бусад руу гулсуулж байгаа юм биш биз?

	Дашжав — Хаанаас. Та өөрөө хамгийн сайн цэргээ өг гэж тушаасан шүү дээ. Ёстой зөв харж инээгээд, буруу харж уйлаад...

	Сүхбаатар — Цаадхын чинь зориг зүрх ч илүүдэх үү гэхээс, дутахгүй гэнэ лээ. Би чамаас ч дуулсан. Бусдаас ч дуулсан. Харин хүний захиргаа авахдаа муу байж мэдэх юм. Балдорж эвийг нь олж дөнгөх нь үү, үгүй юу?

	Дашжав — Гайгүй, гаднах сүр нь болохоос... харахад арван догшдын нэг, ханилахад алаг бяруу гэсэн үг.

	 

	Сүхбаатар хонх дарна. Бичээч орж ирнэ.

	 

	Сүхбаатар — Балдоржийн арав ирсэн үү?

	Бичээч — Ирсэн. Харин аравны дарга нь алга байна

	Сүхбаатар — Балдорж яагаа вэ?

	Бичээч — Хуарандаа алга. Эрүүлж л байна.

	Сүхбаатар — Хаачдаг хүн бэ?

	Бичээч — Очдог айлтай юм гэнэ. Тийш нь хүн явуулсан.

	Сүхбаатар — Түргэн олуул!

	Бичээч — Жанжин! Хоёр лам, нэг хүүхэн гурав ирээд байна.

	Сүхбаатар — (Дашжавт), Лам нь яагаа вэ, нөгөө Чойжав гуай. Буурийн дацангийн хамгийн сайн оточ. Маарамба гуай гэж өргөмжлөх юм бол, манхагтай эмээ цөмийг нь ч өгчихнө. Хүүхэн нь эндхийн орос эмчийн туслах (Бичээчид). Жаахан азнаж байгаад Балдоржийг ирсэн хойно уулзъя.

	Бичээч гарна.

	Дашжав — Цэргийн бэлтгэл ээ, гэж! Бас ч яггүй ажилтай улс гарах нь дээ.

	Сүхбаатар — Анх Хиагт руу дайраад энэ хотыг бараг эзэлдгийн даваан дээр яалаа? Сумгүй гээд үхэр буу таг... хэдэн пулемёт ч таг... Түр ч болов орхиж гарахад хүрсэн шүү дээ. Ашгүй дорхноо хэдэн тэрэг сум ирсэн, хот манайх болсон. Дараа нь хот шатав аа..? Цөмөөрөө л түймэр цохисон, айл болгоны хүнийг нь байтугай өөдөө харсан амсартай бүхнийг нь, арай л цайны нь аягыг дайчилж ус зөөгөөгүй дээ. Тэгсэн хэр нь дийлдэггүй. Гэмингийн зэвсгийн санд хариугүй гал авалцах гээд байдаг...

	Дашжав — Тэндхийн олон лүү дарь дэлбэрсэн бол ч балгас бүхлээрээ дэлбэ үсрэх байсан шүү.

	Сүхбаатар — Юун балгас! Ардын хувьсгал ч дэлбэ үсэрч магад байсан юм.

	Дашжав — Тэгэхэд л би энэ Борбандийг ямар хүн болохыг нь мэдсэн юм даа. Олны дүйвээнээр яваа онгироо эр байж магадгүй гэж урьд нь бодоод байхгүй юу. Тэгсэн нь түймрийн үеэр аль дөлтэй, аюултай руу нь дайраад байдаг. Би яах вэ, хэллээ л дээ. «Чи чинь хуйхлагдаж үхэх нь үү?» гэж. Тэгсэн нь «За, дарга минь, ардын хувьсгал хуйхлагдсанд орвол ард Борбанди нь хуйхлагдаг» гэсэн юм шүү. Түүнийг дуулчхаад нөхөд нь араас нь дагаад... Тэр улаан гал руу дайрцгаагаад байгаа нь, ёстой галзуу бар аа!

	Сүхбаатар — Ашгүй харин Дээд шивээнээс хэдэн усан хөөрөг ирээд яалаа даа? Бидний нөгөө дийлж ядаад байсан түймрийг дор нь нам цохидог байгаа.

	Дашжав — Тэр усан хөөргийг чинь харчхаад Борбандийн баярлаж байгаа гэж юүхэв. «Очень хорошо» ирлээ «Очень хорошо» ирлээ гээд л цовхчоод байдаг... 

	Сүхбаатар — (Инээн) «Очень хорошо» гэнэ? Яагаад тэгсэн юм бол?

	Дашжав — Би бас дараа нь асуусан юм. Тэгсэн нь усан хөөрөг ирж явахыг хараад, та тэгж хэлсэн юм гэнэ...

	Сүхбаатар — Магадгүй... Их сайн байна! гэснийг минь усан хөөрөг гэж ойлгосон юм байх даа... юу гэж байх юм?

	Дашжав — Сүхбаатар Жанжин баярлахдаа хэлсэн хойно лав л хувьсгалын утгатай үг байж таарна гэж байхгүй юу.

	Сүхбаатар — Үгийг нь буруу ойлгосон ч, утгыг нь зөв ойлгож (хэсэг дуугүй байснаа). Тэр ухралт, гал түймэр... Хашир хүн гэж хаширсан хүнийг хэлдэг юм гэнэ лээ. Гартаа ямар ч сайн зэвсэгтэй байлаа гэсэн ардаа зэхсэн сумгүй бол нэмэр алга. Гал түймэр гарлаа гэхэд адаглаж хэдэн хувингүй байна гэж юу гэсэн үг вэ? Бидэнд тэр бүхнийг хэн санааны зоргоор зэхэж өгөх вэ, өөрснөө л бодож тооцоолж бэлтгэж байхгүй бол ямар тэнгэрээс бууж, нуураас ургах биш...

	Дашжав — Тийм ээ, ашгүй Сангийн яам овоо эмхэлж, хямгадаж байх шиг байдаг юм.

	Сүхбаатар — Сангийн яам бол бүх улсын хөрөнгө хогшил хариуцна. Түүнээс гадна цэргийн хоол хүнс, унаа морь, буу зэвсгийг хадгалах түгээх бэлтгэлийн газар хэрэгтэй байна. Арын алба ч гэх юм уу даа.

	Бичээч — (Орж ирэн) Балдорж ирлээ.

	Сүхбаатар — Оруул! (Балдорж орж ирнэ).

	Балдорж — Бүх цэргийг ерөнхийлөн захирагч...

	Сүхбаатар — Орхи! Чи чинь хуарандаа байдаггүй, хаачдаг хүн байна? Хорин хэдний сар шиг хээр хоногдог бол оо юу?

	Балдорж — Би энүүхэнд нэг айлд...

	Сүхбаатар — Түймрийн үеэр бас алга болчихсон байсан...

	Бичээч — Жанжин! Жижүүр нөгөө хүүг олоод ирсэн байна шүү.

	Сүхбаатар — Аа тийм үү? Оруулчих... Ээжтэй нь цуг. (Балдоржид) Чи наанаа байж бай, дараа нь яримз.

	Тайз солигдож Сүхбаатарын үүдний өрөө дахин гарна. Бүх юм хуучин хэвээр Хөгшин залуу хоёр лам, нэг хүүхэн гурав нэмэгджээ. Цаад өрөө рүү Буниа гуай орж байгаа нь харагдана.

	Бичээч — (Хүлээж байгаа улсад) Энэ авгай хүүтэйгээ гарч ирсний дараа та нарыг дуудна байх даа.

	Чойжав — Жа, бид юундаа яарах вэ.

	Борбанди — (Бичээч рүү ойртож, аяархан) Намайг юу гэж байна?

	Бичээч — Чамайг уу? Дурссан ч үгүй.

	Борбанди — Хачин юм аа (жаахан байзнаснаа). Танай энд чинь гаднах төрхөөрөө ч, доторх чанараараа ч эрээн цоохор улс цуглаад, юу болоод байгаа юм бэ?

	Бичээч — Мэдэхгүй. Ардын цэргийн арын алба байгуулах юм гэнэ үү дээ.

	Борбанди — Арын алба аа? Ардаа албатай байх юм бол ямар цэрэг байдаг юм? Цэрэг гэдэг чинь урагшаа л, Хараа руу, Хүрээ рүү, Жанжин Чойр луу, Замын-Үүд рүү...

	Бичээч — Хөөе зогсоорой. Хил хязгаар гэж бас бий шүү... Арын алба гэж чи ойлгох ч үгүй л дээ...

	Борбанди — Яагаад? Энэ толгой мөрөн дээр, энэ сэлэм ташаан дээр байгаа цагт над нэг их ойлгож ядаад байх юм байдаггүй юм шүү.

	Бичээч — Тийм тусмаа чи ойлгохгүй. Арын алба. Цэргийн бэлтгэл гэдэг чинь танай бүх цэргийн хоол унд, буу зэвсэг, эм тун нь байхгүй юу? Тэр бүхнийг хариуцсан тусгай улстай болгож цэргийн анги байгуулах гэж байгаа юм. Ойлгов уу?

	Борбанди — Ойлгохгүй байна. Чиний саяын хэлдэг ажил чинь баян айлын бол зарц нь, ядуу айлын бол эхнэр нь хийдэг ажил байна. Тэгэхэд цэргийн хүнээр тийм ажил хийлгэнэ ээ? Эр цэргийн хүн гэдэг чинь ямар, залуу эхнэрээ толгой дээрээ гаргачихсан хөгшин хар хүн биш дээ.

	Бичээч — Үгүй ер. Чи ч ёстой пулемёт шиг зайгүй шүршдэг, үхэр буу шиг хол тусгадаг эр байна даа! Даанч бээрчихсэн гэмин онохгүй нь сайхан юм.

	Борбанди — Би л ямар ч гэсэн гүү морь унахгүй, гүзээ мах идэхгүй... (Залуу хүүхний дэргэд очиж) Нэр хэн гэдэг бил ээ? (Хүүхэн дуугүй сууна. Борбанди зовох шиг болно). Намайг Борбанди гэдэг. Ахай гүн Лувсанхайдавын хошууны Борбанди... (дахин хөөрч) Нэрийг минь тогтоогоод аваарай. Мартвал яах вэ хэнээс ч асуусан болно. Ардын журамт цэргийн магнайд нь явж байдаг, нэг их сайхан эрийг чинь хэн гэдэг бил ээ? гэж асуудаг юм шүү. Хүн болгон л Борбанди гэдэг юм гэх бий. 

	Буниа гуай нулимсаа арчсаар гарч ирнэ.

	Бичээч — Та яагаа вэ?

	Буниа — Болдоггүй, хүү минь болдоггүй... Заавал та нартай цуг явах юм гэнэ ээ. Жанжин маань гуйж ч үзлээ... Загнаж ч үзлээ... Би муу хүүгээ Сүхбаатар, Сүхбаатар гээд байхаар нь Сүхбаатар жанжин л уруу татаад байгаа юм байх даа гэж бодож байсан юм байхгүй юу. Тэгээд л эхлээд уурладаг минь тэр... Одоо харин бүр зовчихлоо.

	Бичээч — Жанжин юу боллоо гэж...

	Буниа — Харин тийм ээ. Миний тэнэгийнх л байхгүй юу. Жанжин ч яах вэ, харь, муу эжийдээ түшиг бол гэлээ л дээ. Тэгсэн чинь хүү минь юу юу гэнэ вэ. «Та эх орноо чөлөөлөх эрхтэй байхад би яагаад эрх байдаггүй юм» ч гэх шиг. «Та тэр дайчилж бүртгэж авсан цэргээ захирахаас, мөрөөрөө яваа намайг юу боллоо гэж захирдаг билээ ч» гэх шиг, хавьтуулдаггүй.

	Бичээч — Жанжин ч хариуд нь сайн авч байгаа биз дээ.

	Буниа — Эхлээд ч овоо тачигнаад байсан юм аа. Сүүл сүүлдээ хүүг минь өрөвдөж хайрлачхав уу, эсвэл дотроо их тоочхов уу, сулраад явчихсан шүү.

	Бичээч — Та өөрөө юу гэв?

	Буниа — Юу гэхэв дээ, хүүгээсээ салахгүй л гэдгээ хэлэхээс. Тогоог нь ч болсон бариад явъя гэлээ.

	Бичээч — Та тэгвэл удаан хориглолт хийж чадалгүй буугаад өгчхөө шив дээ.

	Буниа — Буугаад өгөхөөр барах вэ дээ. Бүр суугаад өгчихлөө. Цэргийн бэлтгэлийн ажил хийх юм байх.

	Борбанди — (Бичээчид) За ингээд ардын журамт цэргийн шинэ ангийн анхны баатарлаг дайчин нь тодроод ирж дээ.

	Балдорж гарч ирнэ.

	Бичээч — Яав?

	Балдорж — Хэн мэдэх вэ, гар л гэж байна.

	Буниа — Хүү минь яаж байна?

	Балдорж — Хэн мэдэх вэ, юм бичүүлээд л байна.

	Буниа — Иш, миний муу хүү нас нь бага, цус нь шингэн болохоос номтой бол номтой, ухаантай бол ухаантай даа.

	Балдорж — (Тогтохын дэргэд очиж) За энэ чинь тэнгэр газрын завсар солонгороод байх чинь юу вэ?

	Тогтох — Та нар чинь долоон сар эмийн бараа хараагүй улс байдаг юм уу даа?

	Балдорж — Яаж байна?

	Тогтох — Нэг нь нэрийг минь хоргоогоод л байсан, нөгөө нь гэрийг минь хоргоогоод л байх юм.

	Балдорж — Цэргийн сахилга хатуу. Долоо байтугай жил болсон улс бий шүү.

	Бичээч — Өнөө өглөөний сураглуулдгаар чи ч гайгүй байлгүй. Харин Борбанди л...

	Борбанди — Би ч хонь оо хонь. Хэдэн сар байтугай жил ч болсон хониороо л байх хүн.

	Сүхбаатар — Штабын жижүүр? 

	Балдорж — Хонин дотор бас юу гэж байдаг гэл ээ? Энэ лам гуай л сайн мэднэ байх даа.

	Чойжав — Цөг гэм.

	Борбанди — (Чойжавт) Таны алдар нэр хэн бил ээ?

	Чойжав — Цөг. (Сэхээ орж) Аа, юу гэнэ ээ? Миний нэр үү. Чойжав маарамба гэдэг юм аа...

	Борбанди — (Ганжуураас) Дүүгийн нэр хэн бил ээ?

	Чойжав — Ганжуур гэдэг юм. Төрөлхийн дүлий хэлгүй юм.

	Борбанди — Ээ хөөрхий гэж... (бичээчид) Эд нар бас нөгөө бэлтгэлийн чинь...

	Бичээч — Тийм.

	Борбанди — Танай энэ бэлтгэл гэдэг үү? Өнөө юу бил ээ? муу мянган, мухар чуулган гэдэг тэр аяараа болох нь шив?

	Бичээч — Танай юу байх вэ дээ, чи ч гэсэн цэргийн хүн. Ер нь жанжин чамайг дуудсан юм бол юу... арай...

	Борбанди — Ямар ч гэсэн, цэргийн тогоо бариулах гэж дуудаагүй байх.

	Цаад өрөөний үүд нээгдэж Сүхбаатар, Дашжав хоёр гарч ирнэ.

	Сүхбаатар — Чойжав гуай, амархан сайн уу? (Ганжуурт толгой дохино). Тогтох сайн уу? За тэгэхээр би та нарт өчигдөр хэлдгээ хэлчихсэн. Балдоржийн аравны цэрэгт агт морьд сум зэвсэг хариуцна. Өвчтөнийг Чойжав маарамба, шархтныг Тогтох эмч... Мэс засал хэрэгтэйг нь нааш нь орос эмнэлэг рүү явуулж байна. Буниа гуай нэмэгдээд байгаа. Та хэдийн тогоо шанага бас оёх шидэхээс өгсүүлээд ажил хаа мундах вэ... Бас бусдыг нь дарга чинь цаг цагт нь хэлж өгөөд байна.

	Чойжав — Тэгэхээр манийг хэн даргалж захирч байх болж байна даа.

	Сүхбаатар — Би өчигдөр та нарт хэлж байсан шүү дээ. Цэргийн бэлтгэл гэдэг бид бүгдийн хүч тэнхээ амь, амьдрал. Бэлтгэлийн даргаа хэнээр тавья гэж бид олон хоног ярилаа, бодлоо. Намын суртал нэвтрүүлэгч Чойбалсан, хороон дарга нар цөмөөрөө энэ асуудалд оролцсон. Ярьж дөнгөж өнөөдөр сая л шийдлээ. Манай хувьсгалын үнэнч, итгэлтэй, ардын журамт цэрэг дотроос хамгийн зоригтой хүн оллоо.

	Борбанди — Хамгийн зоригтой гэвэл ч юу бол доо. Түүнээс чинь зоригтой аавын хүү бий л байх.

	Сүхбаатар — Тэр хүн бас их даруу хүн байсан юм байж. Түүнийг нь харин мэдсэнгүй, өөрийгөө магтахад дургүй байна шүү.

	Бүгдээр Борбандийг харна.

	Борбанди — Юу? Та чинь хэний тухай яриад байна?

	Сүхбаатар — (Бусдад) Та нарын дарга энэ Борбанди.

	Борбанди — (Уйлах шахсан дуугаар) Жанжин минь. Би яалаа вэ? Ямар гэм хийгээ вэ?

	Сүхбаатар — (Мөрөн дээр нь гараа тавьж) Чи зөв ойлгооч. Цэргийн бэлтгэл гэдэг чинь манай хувьсгалын давших хөл нь, унах хүлэг нь, цавчих сэлэм нь, ялах тэнхээ нь. Бид ийм л юман дээр Дашжавын хорооны Борбандийг тавихгүй юм бол хэнийгээ тавих юм бэ?

	Борбанди — Үгүй, үгүй. Би чадахгүй... Миний чаддаг эрдэм гэвэл сэлэм эргүүлэх. Харин түүнийгээ хаана нь эргүүлэхээ мэднэ ээ.

	Сүхбаатар — Сэлмээ зөв эргүүлсэн хүн юуг ч зөв эргүүлж чадна. (Буниа гуайд) хүү чинь миний өрөөнд баахан бичиг хуулаад үлдсэн.

	Буниа — Танд болохоор хэр чинь тогтож суулаа... Жанжин минь болбол дэргэдээ хормой хот хавьдаа авч явдаг юм шүү... Ганц юм даа, хөөрхий.

	Сүхбаатар — Миний хормой хот үе үе бас л сүрхий халдаг юм даа. Заримдаа тийшээ цог ч үсэрч байж болзошгүй. Хүний ганцыг хоргодуулахаар газар ч биш дээ.

	Буниа — Гэлээ гэхэд төрийн сүлдэнд илүү ойр байлгүй.

	Сүхбаатар — Төрийн сүлд юм бол бид цөмөөрөө ойртсон. За яах вэ, миний дэргэд яваг. (Цөмд нь) Гараад жагсацгаа!

	 

	Бэлтгэлийнхэн гарна.

	Балдорж — Жанжин, би яах вэ?

	Сүхбаатар — Хороондоо буц. Жанжны итгэл тэсэлсэн учир цэргийг минь аваад өөрийг минь буцаалаа гэж хороон даргадаа хэл.

	Балдорж явна.

	Борбанди — Сахилга алдсан л нь ангидаа буцаад, алдаагүй нь ар тийшээ хөөгддөг байжээ.

	Сүхбаатар — Тийм биш. Ардын цэрэгт ар өвөр гэж байхгүй. Танай ангийн нэр нь арын алба, бэлтгэл болохоос чухамдаа бол урд тал нь.

	Борбанди — Ухрахад л урд тал болдог байх даа.

	Сүхбаатар — Үгүй, давшихад.

	Борбанди — Яагаад тэр бил ээ?

	Сүхбаатар — Давшиж байгаа их цэргийн анги хороо болгон нь урд тал байдаг юм...

	Борбанди — Мэдлээ, жанжин...

	Сүхбаатар — Тэгэхээр чиний анги ар тал байна уу, урд тал байна уу?

	Борбанди — Та нар давшиж байвал урд тал байх нь.

	Сүхбаатар — Бүхний давших эсэх чамаас, чиний удирдсан ангиас шалтгаална. Манай жинхэнэ ар тал бол ард түмэн, ард цэргийн амьд хэлхээ нь танай анги.

	Борбанди — Очень хорошо.

	Сүхбаатар — Тийм ээ. Очень хорошо. За явъя (гарна).

	Бичээч — (Борбандид) Давахгүй гэсэн даваагаар...

	Борбанди — Гурав давдаг юм. Тэгэхдээ эрийн сайн нь жанжнаараа гуядуулж биш, гуйлгаж байж давдаг юм шүү!

	 

	Xөшиг

	 

	
ХОЁРДУГААР БҮЛЭГ

	ХОЁРДУГААР ҮЗЭГДЭЛ

	Алс Хиагтын бараа харагдана. Бэлтгэлийн цэргийн байрны хашаа. Цэргийн хуаран. Хаврын тунгалаг сайхан өдөр, гадаа галладаг бололтой зуух яндан харагдана.

	 

	Буниа — (Гарч ирээд, данх, домбо, аяга шаазан тоолон цуглуулна) Дөрөв... тав. Манайхан чинь цай цуугаа уухгүй хаашаа алга болчихдог улс вэ? Зургаа... долоо... Хүн ер нь алга аа?

	Чойжав Ганжуур хоёр гарч ирнэ.

	Ашгүй ламбугай байгаа юм уу? Манайхан хааччихаа вэ?

	Чойжав — Ойрын хошууны ардуудаас тусламжид ирсэн адуу мал дансалж авах гээд явцгаасан. Авахыг нь аваад үлдсэнийг нь Сангийн яамны Лосол түшмэлд хүлээлгэж өгөх юм байх аа. Тогоотой цай чинь ч порхийсэн, цаадуул чинь ч пархийгээд алга болсон. Чи харин...

	Буниа — Би юу? Баахан нэхий бээлий оёж шидэх юм аа. Зай л гарвал түүнийгээ...

	Чойжав — Бээлий? Зуны эхэн сар гарч байхад уу? Ёстой нөгөө...

	Буниа — Бэлтгэл гэдэг чинь бэлэн юмтай байхын нэр юм гэнэ. Борбанди дарга л тэгсэн шүү. Нэг бодоход зөв ч юм шиг, нөгөө бодоход хаашаа ч юм бүү мэд, сүржигнүүр зан нь хөдлөөд байна уу гэмээр байх юм. Би ч яах вэ, цэргийн хүн тушаал дагахаас... Та суугаач, цай уу... Тогтох хаачсан бэ?

	Чойжав — Нөгөө монхор эмч рүүгээ гүйгээд явчихсан... Чи юу гэнэ ээ, цэргийн хүн гэнэ ээ? Үгүй энэ журамт цэргийн тоонд эм хүн ч ороод л, над мэтийн гэлэн ч багтаад л... Юм нь ховрынх уу, арвиных уу?

	Буниа — Ёох, ёх... Энэ нарны ээж байгааг ээ! Хайл даа, яаж л хэлье гэнэв, түүнээсээ болох байх даа. Буруугаар боддог хүн ховрынх гэнэ биз, зөвөөр боддог хүн арвиных гэнэ биз. Ардын засгийн төлөө, эр, эм, лам, хар, хөгшин хөвөөгүй зүтгэснийх гэнэ биз.

	Чойжав — Чамд ийм юм өгсөн үү? (Өөрөөсөө буу гарган үзүүлнэ).

	Буниа — Бурхан минь! Танд бас өгсөн хэрэг үү?

	Чойжав — Би ч гэлэн хүн, энэ нүглийн хар уурхайгаар элэнцгээ хийх вэ. Даанч Борбанди даргыг өгөхөөр үгүй гэж чадсангүй...

	Буниа — Надаа ч бас нэг юм өгсөн (түрийнээсээ гар буу гаргаж үзүүлнэ). Үүнийг нь дарахаар, энэ амнаас сум гардаг юм гэнэ.

	Чойжав — Хүүе чи яаж байна. Цааш нь, цааш нь.

	Буниа — Иш, лам гуай минь хоосон юм гэнэ лээ дээ...

	Чойжав — Хоосон буу ч гэсэн хорин жилдээ нэг дуугардаг юм гэнэ лээ.

	Буниа — Бүү үзэгд! Тэгж дуугарах дуртай юм бол тэрүүхэндээ л писхийж байг (Буцааж түрийлнэ).

	Ганжуур гэнэт огло үсрэн босно. Пээ яадаг билээ, айлгачхав уу даа? Зүгээр хүү минь... Үгүй, миний солиорч байгааг. Энэ хүүг дуулах юм шиг...

	Ганжуур цаашаа явав. Өөдөөс нь Тогтох гарч ирнэ. Тогтох богцтой юм барьжээ. Ганжуур тэр юмыг нь тосоод авах гэтэл ар тийшээ заана. Тогтох явав. Ганжуур заасан зүг рүү нь явж цаанаас нэг хайрцагтай юм үүрэн ирнэ. Энэ үес Буниа Чойжав хоёрын яриа үргэлжилж байна.

	Буниа — Танай энэ шавь чинь Тогтохын ирэх явах, босох суухийг ер андахгүй юм.

	Чойжав — Зайлуул, өөрөө зовсон амьтан болоод тэр үү, хүнд их тусч шүү.

	Буниа — Сая буруу харж суусан нь огло үсрэхийг нь харав уу? Чихтэй бид хөлийнх нь чимээ дуулаагүй байхад чихгүй хүн яаж дуулдаг байна?

	Чойжав — Салхиар нь мэддэг юм байлгүй.

	Буниа — Салхиар нь аа? Сонин юм даа. Ойроос манай Тогтох руу Балдорж гэнэ үү дээ, нэг алаг морьтой сагсуу хар юм давхиж ирээд л давхиж ирээд л салахаа байж. Муу Ганжуурыг маань...

	Чойжав — Наад амаа гэм. Тогтох ирлээ.

	Тогтох — Ашгүй жаахан эм, шарх боох даавуу шаавуу олж ирлээ.

	Буниа — Суу, хүү минь цайгаа уу. (Аягалж өгнө).

	Чойжав — Юу юунд сайн эм гэнэ?

	Тогтох — Надаас өөдтэй хүн ч юм юм л аргалах эм юм байх аа. Голдуу шархны эм авлаа.

	Чойжав — За ашгүй. Тэр сум мэсний шархыг нь чи, гэдэс дотрын нь өвчнийг би. Илийг нь чи, далдыг нь би гэх юм уу даа.

	Тогтох — Тэвдээд давхцаад ирэхээр хэн хэн маань л...

	Чойжав — Тэгж болохгүй. Хоёр ондоо эм хоорондоо харшилбал эм биш, хор болно.

	Тогтох — Ардын нам аль аль нь эмнэж болно гээд та бид хоёрыг өгсөн юм, та бид хоёр ч гэсэн эм тунгаа зохицуулж болохгүй...

	Чойжав — Манай эм хангай дэлхийн өвс ногоо иддэг малын маань уушги, цөс байхад, чиний эм, элс хужир давс шүү ихтэй, яаж зохицуулна.

	Тогтох — Харах бараа нь ондоо болохоос хандалдаг тунгаадаг өвс ногоо нь ч нэг байх аа.

	Ганжуур хүрч ирээд суув.

	Чойжав — Тэгээд чухам үнэндээ хэлэхэд би урьд нь цэрэг цуухын оточ явсан биш, бэртсэн булгарсныг яах вэ гэхээс, тархи, сорви, цус, нөж эмнэх нь байтугай, харж ч чадахгүй хүн...

	Тогтох — Харах нь битгий хэл дайсантай тулгарвал өөрөө цусыг нь гоожуулах гээд буу өвөртөлчихсөн яваа биш бил үү?

	Чойжав — Нүгэл! Би гэлэн хүн, хүний аминд халдах нь битгий хэл, хорхой гишгэчих вий гэж айж явдаг юм.

	Буниа — Дарга ирлээ та минь

	Борбанди ирэв.

	Борбанди — За та нар ашгүй бөөндүү байна уу? Агт хужирлуулж байгаа цэргүүд ирээгүй юү?

	Буниа — Үгүй, хүү минь, юм харагдаагүй.

	Борбанди — Их цэрэг өнөө маргаашгүй хөдлөх нь... бид ч гэсэн. Ачаа бараагаа янзлаад бэлэн байлгана шүү. Энд үлдээх нөгөө алт сувдыг Сангийн яамны Лосол түшмэлд, гэр барааг Дамбадугар буриадад тушаагаад ирлээ. Данс хар нь энэ... Чойжав гуай нямбайгаараа та хадгалж байдаг юм шүү (Бичиг гаргаж өгнө. Чойжав манхагтаа хийнэ). Наад эрээн цаас чинь хэдэн түмэн янчаан л гэж мэдээрэй. Хэрэв гээх юм бол...

	Чойжав — Маарамба хүн урьдаар бөндгөрөөсөө салж байж дараа нь манхгаасаа салдаг юм. Ямар ч гэсэн хоёр нүд минь юм харж, хоёр гар минь хөдөлж байгаа цагт дарга зоволтгүй.

	Борбанди — Тэгвэл болох нь тэр. Бичиг данс хадгалах савтай боллоо.

	Чойжав — Өнгө нь махан биетэй, өргөс нь төмөр цоожтой болсон гэж мэд.

	Нэгдүгээр цэрэг — Идэшний малаа яах вэ?

	Борбанди — Туугаад л явна. Чи мал дээр байгаа цэргүүд дээр оч. Им тамгаа юу болгож байна? Түргэн гүйцээгээд суурь сууриар нь туухад бэлэн болго гэж хэл.

	Нэгдүгээр цэрэг явна.

	Хоёрдугаар цэрэг — Нацагийн хорооноос бэлтгэл агт авах гэж ирээд байна.

	Борбанди — Одоохондоо буцаж бай. Дух нарснаас агт ирэхтэй зэрэг хэдэн морь нэмж өгнө гэж хэл.

	Хоёрдугаар цэрэг явна.

	Зарлага — Хөөе, танай дарга хаа байна?

	Борбанди — За энд байна даа, юун сүртэй юм.

	Зарлага — (Дугтуй өгнө) Танд үүнийг гардуул гэсэн юм. Та чинь хэнээс ирснийг нь асуудаггүй хүн үү?

	Борбанди — Надад л хойно жанжнаас байлгүй (Уншина. Нөхдөдөө) За тушаал ирсэн.

	Зарлага — Баяр гүний цэрэг Ивцэг рүү давшиж байгаа сурагтай. Тэнд хамгаалалтын ганц хороо бий. Түүнийг цөмрөөд ирсэн гэнэ.

	2-р цэрэг ирнэ.

	Борбанди — Бид бэлэн... Одоохон агт ирнэ. Тэгээд л хөдөллөө. (Зарлагад) Борбанди энд байгаа цагт бидэнд зовох хэрэггүй ээ, хө.

	Ихэнх хүмүүс явна.

	Зарлага — Жанжинд тэгж хэлэх үү?

	Борбанди — Яадаг юм, үнэн юм чинь.

	Зарлага явна.

	Борбанди — (Нөхөд рүүгээ ойртон очиж) Зэвсгийн сангаас сум ав гэсэн байна. Сайн ачна шүү. Шархтан зөөх тэрэгнүүдийг ч аваад явцгаа.

	Хоёрдугаар цэрэг — Шархтнаа дараа нь яах юм?

	Борбанди — Одоо сум хэдий чинээ илүү ачна, дараа нь зөөх шархтан төдий чинээ цөөн гарна.

	Гуравдугаар цэрэг — Сум сум л гэнэ. Ховдоглож хамаагүй аччихаад эртээдийнх шиг газрын өөд явахгүй бол яана? 

	Борбанди — Өөрсдөө тэргэнд ороод зүтгэнэ дээ.

	Гуравдугаар цэрэг — Юм л болгон өөрснөө зүтгэх... Түүчээ шар болж гүйцэх нь ээ.

	Борбанди — За банди минь, бяруу болоогүй бух болсонд орвол, түүчээ шар болсон чинь дээр байх аа. Ямар ч гэсэн цагийн хэрэгцээ тийм байна.

	Цэргүүд инээлдэнэ. Явцгаана.

	Буниа — За байз, ингэхэд хүү минь юу болж байгаа бол оо? Явах суух болсныг мэдэж байдаг байгаа даа?

	Борбанди — Жанжны дэргэд байгаа хүн мэдэхгүй, хэн мэдэх вэ. Тэр талаар та бид хоёр зовохын хэрэггүй байх аа.

	Буниа — Нээрэн дээ, миний илүү үгтэй гэдэг нь. Чи ойрдоо муу хүүтэй минь тааралдсан уу?

	Борбанди — Үгүй шүү. Жанжин юманд явуулсан гэнэ билээ. Өчигдөр орой юм уу, өнөө өглөө ирсэн байх.

	Буниа — Дайралдвал надад хэлдэг юм шүү... Эгч нь яах вэ, тогоо шанагаа...

	Борбанди — Тэг, тэг. Ачуулж бай. Сандраад юм хумаа мартуузай. Одоо нэг ширхэг аяга халбага ч данстай, бүртгэлтэй. Мэдэж байгаа биз дээ?

	Буниа — Мэдэхээр барах вэ... Үгүй нөгөө өрөөсөн бөөр нь хонхойчихсон зэс данх ойрдоо харагдаагүй шүү, чи үзээгүй биз. 

	Тогтох — Шархтны асарт байх чинь билээ.

	Буниа — Аа, тийм л дээ... Би уржигдар цай аваачиж өгсөн юм. Таг аа, таг, ийм л хүн шүү! (Явна).

	Тогтох, Маарамба, Ганжуур зэрэг хүмүүс гарч ирнэ. Ер нь хүмүүс юм хум янзалж, нааш цааш уван цуван явна.

	Тогтох — (Ламд) Юмаа манай тэргэн дээр ач аа биз дээ?

	Чойжав — Тэгье тэгье... Жаал зуул өвс ногоо түүсэн юм сан, хатааж ч амжсангүй. Би Ганжуураар ачууламз.

	Тогтох явна. Ганжуур ламын жаал зугаа юм аваад тэрэг рүү очно. 

	Тогтох эргэж ирнэ.

	Тогтох — Миний юмыг хэн аччихаа вэ?

	Буниа — Хөөрхий муу Ганжуур байлгүй.

	Тогтох — Бүр жин тан болгочихсон байна гээч.

	Буниа — Тэгнэ ээ тэр. Хар бор ажилд сүрхий хүү байдаг... Чамд тус болох гэж их хичээх юм аа даа. Зайлуул.

	Тогтох — Би даанч тус болох арга олохгүй юм... Балдорж өглөө ирээгүй биз.

	Буниа — Би л хараагүй дэг.

	Чойжав — (Гарч ирнэ) Эмэгтэй улс гэдэг дээ!.. Ийм цагаар бас үг солих завтай л байдаг гээч.

	Тогтох — За би ойр зуур авч явах юмаа янзалъя.

	Буниа — Бид хоёр муу Ганжуурыг л ярьж байна. Тогтохын хамаг юмыг...

	Чойжав — Тийм ээ, тийм. Хүнд тусархаг амьтан. Нэг их яриа хөөрөө болоод байх юу байсан юм.

	Тогтох явна.

	Буниа — Би ч гэзэгтэй хар хүнтэй насыг элээсэн болоод дэмий ч ярьж байж магадгүй. Гэхдээ танай шавь, Тогтоход сэтгэлтэй болсон юм шиг харагдах юм.

	Чойжав — Бид нар сахил санваар хүртсэн гэлэн улс. Манай сэтгэл гэдэг лам гурван эрдэнэдээ л байдаг юм... (Явна)

	Буниа — Би ч амтай биш, хагархай хэнгэрэгтэй төрсөн хүн юм байх аа даа. Чойжав маарамбыг дургүй байхад нь дэмий юм донгосоод л... (Явна).

	Тайз нэг хэсэг эзгүй.

	Балдорж гарч ирнэ.

	Балдорж — (Эмнэлгийн асар луу шагайхад эзгүй байхаар нь) Тогтох! Хөөе Тогтох!

	Тогтох — (Гарч ирнэ) Юундаа бархирсан юм бэ, манайхаас зовохгүй...

	Балдорж — Хн, танайхан яах вэ, өмд гутлаа ачаад завтай хүн байгаа юм уу?

	Тогтох — Чи юун завтай явах юм бэ дээ?

	Балдорж — Аравны дарга биш, арван цэргийн нэг болсон хойно тэвдээд байх юу байх вэ дээ. Бүрээ дуугарахад байрандаа байвал барав...

	Тогтох — Чиний завтай тэндээ биз, бид эндээ хөдлөх гээд бөөн ажил.

	Балдорж — Хааяагүй л хөдлөх болоод... Юу руу ч хөдөлж байгаа юм билээ. Ямар та нартай адил өөрийн цэргийн сүүл барих биш хүний цэргийн өөдөөс явах улс... Уулзаад авах нь зөв байгаа гэж бодсон юм.

	Тогтох — Чи бид хоёрын уулзах цөөдөөгүй байх аа даа. Өнөөдөр бол илүүдэж ч магадгүй.

	Ганжуур гарч ирнэ.

	Балдорж — Яагаад тэр билээ? Түрүүхэн дутсан юм, одоо яахаараа илүүдээд унадаг байна?

	Тогтох — Би юмаа янзалж гүйцэх яагаа ч үгүй, Борбанди дарга мэдвэл...

	Балдорж — Борбанди дарга аа? Үгүй яах вэ дээ, та нартаа л эр бар юм биз дээ.

	Тогтох — Чамтай адил тушаал бууж, тугал хариулаагүй л хүн.

	Балдорж — Би хэдий тушаал буусан ч жагсаалын цэрэг. Танай Борбанди хэдий дэвшсэн ч шанага тогооны дарга... (Ганжуурыг харж) Цаадах дүлий чинь юу гэж сарвалзаад байгаа юм бэ?

	Тогтох — (Ганжуурын дохиог хараад) Яах вэ, чи бид хоёрыг уулзвал уулз, би дутууг чинь эмхэлчихье гэж байна. Хэрэггүй хэрэггүй (Толгой сэгсэрнэ).

	Ганжуур эмнэлгийн асарт ороод юм хум зөөж эхэлнэ.

	Балдорж — (Ганжуурын араас харж) Ийм залуугаараа хэлгүй дүлий... Яажшуу хорвоог элээнэ ээ?

	Тогтох — Хүний дайтай л явж байна. Хүнээс дутах юу байсан юм бэ?

	Балдорж — Хүн хэлээрээ, мал хөлөөрөө гэдэг юм. Үүний ангалзах, үхрийн мөөрөх хоёр ялгаа юу байна?

	Тогтох — Хүн ч янз янз шүү. Зарим нь хэлтэй ултай хэр нь хүн биш оронцог байдаг. Зарим нь хэлгүй хэр нь хүний дээд хүн байдаг. Тэгээд ч хүний чанар гэдэг хэл нь биш, сэтгэл нь байдаг биз дээ.

	Балдорж — Гайгүй ч хэвтэнэ. Сохор нохой чимээгээр, соотон халтар дуулианаар гэдэг байх аа? Цаадах чинь энэ их дуулианаар юм үмхчих санаатай яваа бол уу даа? Ямар ч гэсэн чамайг л их шиншилдэг болж дээ.

	Тогтох — Чи яасан муухай амьтан бэ? Чи ч ёстой хүн биш юм даа.

	Балдорж — За, за мэдлээ... Шулуухан хэлэхэд Балдоржид чам шиг хүүхэн байтугай чамаас цаадах нь олдож байсан юм шүү. Энэ удаа ч гэсэн чамаар хүүхнийхээ даллагыг бараагүй л байх (явна)

	Тогтох — Хүүе Балдорж оо! Балдорж!

	Ганжуур эргэж ирээд Балдоржийн араас явах гэнэ. Тогтох угзарч зогсооно. Тэр хоёр Балдоржийн явсан зүг рүү нь хэсэг харна. Хоёр бие рүүгээ харна. Ганжуур саяын болсон бүх явдлыг ойлгосон бололтой. Түүний ухаалаг харцнаас далдирч хүүхэн тонгойно. 

	Ганжуур толгойг нь илнэ. Буниа гуай цаанаас гарч ирснээ зовсон байртай буцаад явна.

	Тогтох дуулж эхэлнэ.

	 

	Нууран дундаа дассан

	Нугасны хоёр зулзага

	Нуураа хөлдөхөөр яадаг бол?

	Цугтаа нисээд явдаг бол уу?

	 

	Нууран дундаа дассан

	Нугасны хоёр зулзага

	Нуураа гэсэхээр яадаг бол

	Цугтаа нисээд ирдэг бол уу?

	 

	(Ганжуур түүнийг анхааралтай чагнаж байх шиг байна).

	Тогтох — Иш чааваас, чи миний дууг сонсдог ч болоосой. Эсгүүл чи сонсож байгаа юм уу? Аан, сонсож байна уу? (Цаадах нь толгой дохино) Сонсож байна гэнэ шүү! Үгүй сонсож ч болох юм даа. Миний дуу бол нугасны тухай дуу биш юм шүү, хүний тухай дуу! Хүний амьдралын жаргал зовлон, хүсэл мөрөөдлийн тухай дуу! Тийм байгаа биз! (Ганжуур толгой дохино). Хүний амьдрал гэдэг их сайхан шүү! Энэ яваа насанд юу ч тохиолдож болно, ямар ч гай зовлон, гарз хохирол учирч болно... Гэхдээ хүн амьдралд гомдож гутрах ёсгүй. Амьдрал гэдэг их өргөн өгөөмөр. Нэг өдрийн зовлонг нөгөө өдрийн жаргалаар нөхөж өгнө... Чи хүний үг яриаг сонсохгүй ч бүхнийг соргог сонсдог шүү дээ. Тэгээд ч чи миний хэлсэн үг, дуулсан дуу, хүссэн хүсэл бүхнийг сонсож чаддаг, тийм ээ, би чамайг мэднэ ээ. Чи... Чи байна шүү.

	Гэнэт дун бүрээ уянгалан цуурайлав.

	Цаана чинь бүрээ дуугарч байна. Чи дуулахгүй байна уу? Энэ бүрээний дуугаар чухам юу эхлэх гэж байгаа бол? Бүү мэд. Ямар ч гэсэн миний амьдралд нэг шинэ юм эхэллээ дээ (Ганжуур ийш тийш харна). Чи ч гэсэн нэг юм эхэллээ гэж мэдээд орхив уу? За явъя

	Тэр хоёр явна. Хүмүүс нааш цааш холхилдож, чимээ шуугиан нэмэгдэв.

	Борбанди — Бид цэрэг хөдөлсний дараа тусгай дохиогоор хөдөлнө. Одоо тэрэг тэрэгнийхээ дэргэд бэлэн байгаарай... Энэ асар майхнаа буулгаад ачаалцгаа. Би штабт очоод бэлхнээ мэдэгдээд ирье (Явна).

	Буниа — (Араас нь) Хө Борбанди! Дарга аа! Хүү минь ирсэн байвал уулзаад ирэхийг бодоорой...

	Тайзны нөгөө талаас шархадсан цэрэг салганан гарч ирэв. Хэд алхаад ойчно.

	Буниа гуай чимээгээр нь эргэн харснаа дуу алдав.

	Цэрэг — (Буниа гуайд) Агт... агт... Цагаантан булаачихсан... Баяр гүнийхэн...

	Буниа — Яана одоо? Дарга мориндоо мордож. Дарга мориндоо мордож байна. Тогтох! Ганжуур! Үгүй энэ Ганжуур ч юугаа дуулах вэ дээ, хөөрхий... Хөөе та минь ээ!

	Асар майхан буулгаж байсан цэргүүд гарч ирнэ.

	Цэргүүд — Юу болов оо?

	— Цаадах чинь хэн бэ?

	— Шархтай байна... Яасан их цус гараа вэ?

	Буниа — Дарга тэр мордоод явчихлаа... Араас нь нэг нь давхиарай, дуудаарай (2-3 хүн явна) Тогтох хүү минь энэ хүнийг...

	Тогтох — (Шархадсан хүнийг түшиж явна) Сумны шарх байна шүү... Ус... цаанаасаа ус... (Нэг цэрэг ус авчирна. Тогтох шархадсан цэргийг шүршинэ)

	Цэрэг — (Ухаан орж) Ивцэгийн ар хударгаар... Баяр гүн...

	Тогтох — Ашгүй дарга буцаад ирлээ... (Шархадсан цэрэгт) Дамба минь, тэсэж үзээрэй... (Чойжавт) Танд арга юу байна? Ухааныг нь барих сан...

	Чойжав — Салхийг нь тавиад өг. Битгий шавааралд... ай даа. Зайтайхан шиг.

	Борбанди, араас нь явсан цэргүүд гарч ирэв. Шархадсан цэрэг рүү тонгойно.

	Борбанди — Агтын Дамба уу? Юу болсон бэ? Агт хаа байна..?

	Шархадсан цэрэг — Нарснаас 20-30 цэрэг гарч ирээд адууг маань хумиад аваад явчихсан. Нөгөө хэд маань араас нь нэхээд давхисан... Баяр гүний цэрэг Ивцэгийн араар...

	Борбанди — Мэдлээ... (Нэг цэрэгт) Та нар хөдөлсөндөө хөдлөөд заасан газар очоод буудаллаж бай... (Нөгөө цэрэгт) Чи энэ тухай штабт мэдэгд. Бүхнийг шинэ буурь луу хөдөлсөн гэж хэл. Агт алдсан гэж цухуйлгаж ч болохгүй. Ам алдсан байгаарай. Батлай, Аюурзана, та хэд надтай явна. Дух нарс руу... Баяр гүний агтын цэргээс хэдэн морио салгаж авахгүй бол тэндээ үхсэн нь дээр...

	Дөрөвдүгээр цэрэг — Түүний хойноос яваад яах юм. Тэртэй тэргүй агт хүрэлцээтэй байхад...

	Борбанди — Тэр юу гэсэн үг вэ? Ард цэргийн энэ их хөрөнгийг...

	Дөрөвдүгээр цэрэг — За яадаг юм. Өчигдөр уржигдрын амьтан ах дүү нарын авчирч өгсөн агтын тухай жанжин мэдэж байгаа биш түүнийг оронд нь тоолуулчихгүй юу. Хужирлаж байгаад туугаад ирсэн. Бэлээхэн байж л байна.

	Борбанди — Юу гэнэ ээ!? (буугаа гаргана) Чи бүр ингэж ярина? Цэргийн агтыг дайсанд алдчихаад оронд нь ард олны тусалсан морийг тоолуулна гэнэ ээ?

	Шархадсан цэрэг — Та минь яваач... Цаадуул чинь...

	Борбанди — Тэгье... (дөрөвдүгээр цэрэгт) Одоо бидэнтэй яв. Чамтай дараа ярина хө... За та нар хөдөлцгөө, бид шинэ буурь луу чинь шууд очно (явна). 

	 

	Xөшиг.

	 

	 

	ГУРАВДУГААР ҮЗЭГДЭЛ

	 

	Хээр цэргийн бэлтгэлийнхэн шинэ бууринд бууж, асар майхнаа босгож амжжээ. Тогтох, Буниа, Чойжав, Ганжуур, нэгдүгээр цэрэг, хоёрдугаар цэрэг зэрэг хүмүүс байна. Холын тулалдаан үе үе нүргэлэн байснаа сүүл сүүлдээ чимээгүй болно.

	 

	Тогтох — (Чимээ чагнаж) Манайхан яачхав аа?

	Буниа — Тэд ч хэцүү юманд явсан... Агтаа хөөж улайрч байгаад хавханд орчих вий дээ.

	Тогтох — Ёстой... Алдсан агтаа авахаас нааш амьд ирэхгүй хэд нь явсан даа.

	Чойжав — Нүгэл! Нүгэл! Амь байвал хэдэн адасга яадаг юм.

	Цаанаас хоёр хүн гарч ирнэ.

	Хижээл цэрэг — Та нарыг олох гэж ядлаа шүү. Үгүй бас танай харуулын хоргоож байгааг ээ, цэргийн бэлтгэл биш штаб байрласан юм шиг л загнаад бүр... Гал хөс түлэхгүй яасан улс вэ? 

	Буниа — Бид дөнгөж сая буугаад, тэгээд ч бас задгай гал түлэхээсээ айгаад... 

	Залуу цэрэг — Одоо зүгээр... Тулалдаан дуусаж байгаа. Шархтныг хаа буулгах вэ?

	Чойжав — Арын асарт... Тийм үү, хүүхээ?

	Тогтох — Тийм тийм. Та хоёр буулгалцаад аль. 

	Чойжав — Тэгье, тэгье Ганжуур хүүхээ... 

	Хоёр цэрэг — Бид хоёр ч бас...

	Тогтох — Юүхэв, юүхэв... Шархтан их байна уу?

	Хижээл цэрэг — Араас лав хоёр тэрэг ирж яваа. Нэг нь ч дайсны шархтан байх. Аа тийм, бас нэг тэрэг шархтныг жанжин Дээд шивээ рүү хүргэж өг гээд явуулж байна лээ.

	Тогтох — Хүнд шархтан байх нь... За явцгаая.

	Тогтох, Чойжав, Ганжуур, нэг цэргийн хамт явцгаана.

	Хижээл цэрэг — Их санасан газар ес хоног хоосон гэж бүх цэргийн бэлтгэл дээр ирэхэд аяга халуун цай олддоггүй байх нь ээ.

	Буниа — Одоохон... (Галаа засна) Юу байх вэ, би ч гэсэн хоол цайнаасаа холдоод толгой түрүү манарч байна гэж юүхэв. Түрүүчийн галлачих байсан юм л даа. Даанч та нартай зэрэг галлаж болдог, болдоггүйг мэдэхгүй мунгинасаар байгаад энэ.

	Хижээл цэрэг — За тэгвэл та аан гэж бай. Эр цэргийн бид гэдэг чинь дайн тулаан хэчнээн л ширүүснэ төчнөөн л их өлсөж цангадаг улс байгаа юм. Тэгэхээр бидний буу хэчнээн л ширүүн тачигнана, галд хийсэн хуурай мөчир төчнөөн л ширүүн шажигнах ёстой юм. Тэгэхгүй бол тэр олон өлссөн цэрэг тогоо шанагыг чинь идчихэж мэднэ.

	Буниа — Тэгвэл яах вэ, улсын сангийн юмны үнийг нь хэд нугалаад төлцгөөнө биз. Уул нь анги болгонд чам шиг далан хэлтэй цэрэг нэгийн зэрэг байвал ч гайгүй, цайгаа амжуулаад л байж болмоор юм байна (Аягалж өгнө).

	Залуу цэрэг — (Хижээлдээ) Энэ авгай танд зүгээр цай өгсөнгүй, чинжүүтэй цай өгчхөв өө.

	Хижээл цэрэг — (Залуудаа) Амаа тат. Тэгэхгүй бол шантгар хамраар чинь наад цайг чинь хийцлээд өгнө шүү (Хоёулаа инээнэ).

	Буниа — За тэгээд... Сүх жанжин маань сайн л яв аа биз дээ?

	Хижээл цэрэг — Жанжин яах вэ, дайсны аль гүн рүү нь жадны үзүүр шиг цоо ороод л... Ээ дээ мөн сайхан даа. Улаан туг, ухаант жанжин, ухаа хонгор гурвыг ёстой нэг харууштай байдаг юм. Урам зориг маань сэргээд ирдэг юм шүү.

	Буниа — Хөөрхий минь, нүдээр үзсэн та нарын урам сэргэх байтугай, чихээр сонссон миний нулимс гараад ирэх юм даа чухам. (Нулимсаа арчина).

	Залуу — Хажууд нь сум тэсрээд, жад гялалзаад, дэргэд нь явсан улс шархдаад л, унаад л байхад, манай жанжин давгүй... Дайсны сум нь хүртэл жанжнаас айдаг юм байх аа.

	Буниа — Дэргэд нь явсан улс шархдаад аа? Үгүй яадаг билээ. Бурхан минь... Жанжны хажууд нэг их өндөр цагаан хүү явна уу? Нэлээд махлаг, сүртэй дээ... Тэр зүгээр байгаа?

	Хижээл цэрэг — (Залууг харж) Тийм өндөр чинь хэн байдаг бил ээ? Бум гуай юу? Дашзэвэг үү?

	Буниа — Биш, биш... Хүүхдээрээ шахуу нэг амьтан бий.

	Залуу цэрэг — Нээрэн жанжны дэргэд нэг залуу байдаг болсон байв уу, заримдаа алга болоод л, заримдаа ил гараад л ирдэг юм. Гэхдээ, өндөр биш ээ, дунд зэргийн нуруутай, бараг л намхан гэмээр юм уу даа...

	Буниа — Тийм дээ, өндрийг бодвол ч намхан...

	Хижээл цэрэг — Нэг их ч чөргөр биш ээ. 

	Буниа —Хөөрхий минь сайн явна уу тэгээд?

	Хижээл цэрэг — Анх удаад дайнд орсон болоод хулчгардуу л харагдаж байна лээ... Болоогүй л дээ, нарийн элдүүр авах яагаа ч үгүй. (Дахиад цай аягалан өгч байгаа Буниа руу харж) Тэр хүү тантай л адилхан юм уу даа.

	Буниа — Яг өвчсөн юм. Миний хүү байхгүй юу!

	Хижээл цэрэг — Нээрэн тийм байх нь... Үгүй яах вэ, тийм ч намхан биш ээ. Махлагдуу, цагаан ч гэхэд болох хүү... Сайхан эр, сайн ч байлдаж байна лээ.

	Буниа — Хөөрхий минь! Аль вэ, та хоёр наад цайнаасаа халуун дээр нь уугаач... Та хоёр тэгээд жанжинтай дайралддаг юм бол хэлдэг юм шүү. Буниа эгч хүүтэйгээ уулзах сан гэж байна лээ гэж. Бололцоо гарвал нэг ирүүлээч гэж.

	Залуу цэрэг — Тэгье эгч ээ. Харин бидний ярьж байгаа залуу бол ч байхаасаа байхгүй нь их, гадуур холуур их ажилтай хүн дэг ээ.

	Буниа — Хай л даа. Эгч нь эртээд нэг уулзах гэж очсон чинь жанжин албанд явуулчихсан юм гэнэ. Тааралдаагүй шүү (Гал руу ойртон сууна). Манайхан ч Баяр гүнийхээ учрыг ол оо юм биз дээ?

	Хижээл цэрэг — Тийм ээ... Олохоосоо өмнө ч бас яггүй тэвдсэн шүү. Бөөн хар юм дайраад ирсэн. 3000 цэрэг л лав бий гэнэ. Үхэр буу, сум шүршүүр, яагаа вэ нөгөө пулемёт... Хэцүү, хэцүү. Сүхбаатар жанжин тэгж ирнэ гэдгийг нь мэдээд Ивцэгт хороо цэрэг байлгаж байсан нь аминд орсон доо. Тэнд сайн хориглоогүй бол ч нэг мэдэхэд нуруу сээр лүү буулгаж байж мэдэхээр л байлаа.

	Залуу цэрэг — Танай зэвсгийн чинь хэд, том бага бууны сум сайн зөөсөн шүү. Ер нь гачигдаагүй дээ.

	Хижээл цэрэг — Баяр гүний ард нь ч бас манай цэрэг байсан юм даг аа. Баахан цэрэг дайрч, хүчийг нь нэлээд сарниулаад өгөх шиг болсон... Юун цэрэг, хэдийд хэн нь нуучихсан байсан юм, бүү мэд.

	Залуу цэрэг — Сүх жанжин хүртэл гайхаж байна гэнэ дээ. Цэргийн нууц болоод тэгж байхгүй юу. Жанжин даанч дээ мэдэлгүй яах вэ...

	Морин түвэргээн пижигнэнэ. Тэр сүрлэг чимээ нэлээд ойртон ирэв. Хүмүүс сэртхийн босов.

	Залуу — Энэ юу вэ?

	Нэгдүгээр цэрэг — Харин ээ! Юу ч гэсэн зэвсэг бэлд! Хэвтэцгээ!

	Чойжав — Хаанахын ландрам нь бол? (Буугаа гаргана.)

	(Буниа гуай түрийнээсээ буугаа гаргана).

	Чойжав — Чи наадахаараа яах нь вэ дээ!

	Буниа — Хоосон буунаас хорин хүн гэсэн юм аа. Таных бас хоосон уу, хоолтой юу? 

	Чойжав — Хувраг ч гэсэн эр хүн байна. Хоосон гэж ярихгүй шүү. 

	Түвэргээн намдаж, адуучин хүн исгэрэх сонсогдоно.

	Тогтох — (Майхнаас гарч ирээд гал руу очно). Буниа эгч ээ, буцалсан ус!

	Нэгдүгээр цэрэг — Хэвт! Цаанаас чинь юу ч ирж яваа юм билээ.

	Тогтох — Юу хэвт гэж! Хүний шарх цэвэрлэх гэж байхад... Халуун ус...

	Буниа — Хэвтэж бай, хүү минь... Эгч нь идээ хийхээсээ өмнө нэг домбо ус авсан юм сан (Мөлхөнө).

	Ганжуур босож домботой ус түрүүлэн аваад асар луу гүйв.

	Нэгдүгээр цэрэг — Хэвтээч ээ. Ээ, энэ чинь дуулахгүй бил үү?

	Тогтох — Дахин ус буцалгаарай... (Ганжуурын араас гүйн босов). 

	Тэр хоёр асарт оров. Нэг хэсэг чимээгүй. Борбанди, Аюурзана, Батлай, дөрөвдүгээр цэрэг, бас хоёр гурван цэрэг гарч ирэв.

	Залуу цэрэг — Зогс юун улс вэ!

	Борбанди — Юу зогс гэж! Чи харин хэн бэ!

	Буниа — Ээ ашгүй та нар минь хүрээд ирэв үү

	Бүгд босоцгооно.

	Нэгдүгээр цэрэг — Ном-хон! Ардын журамт цэргийн...

	Борбанди — Орхи! Сул зогс! Ашгүй та нар яг заасан газраа буугаа шив. Зэвсгийн хэд ирсэн үү?

	Нэгдүгээр цэрэг — Үгүй.

	Борбанди — Тэд Нацагийн хороотой нийлсэн байх... За, яах вэ, тэндээсээ хоол унд олж иднэ байгаа...

	Нэгдүгээр цэрэг — Та нар тэгээд...

	Борбанди — Бид яах вэ? Баяр гүний хэдэн адуунаас агтаа эргүүлж авсан. Зүгээр аваад дээр нь нэмрийг нь аваад... Тэгээд наашаа эргэх гэсэн нь үхэр буу түн түн гээд сэтгэл хөөрүүлээд болдоггүй шүү. Баяр гүний цэрэг хажууханд байдаг. Тэгэхээр нь ар хударгаар нь агтаа давхиулж худлаа үнэн уухай хашхирч жаахан сүрдүүлэн яваад ирлээ.

	Хижээл цэрэг — Ухай, ухай. Ар талд нь хэсэг цэрэг байж гэсэн нь та нар байх нь ээ.

	Батлай — Хэсэг цэрэг болдог нь, бид хэд шүү дээ. Цагаантан самгардсандаа болоод биднийг юу ч гэж санасан бол доо.

	Борбанди — Тэгээд наашаа буцаж явсан нь хэсэг цахар цэрэг тааралдаад (Нөхдөдөө) Аль тэр шархтайг нь аваад ир.

	(Цэргүүдээс явна)

	Жад сэлэм зөрүүлээд, дэвсгэр дэвсээд нэг хүнийг дамжилж явна л даа. Бид туугаад ирлээ. Та нар юун улс вэ?

	Хижээл цэрэг — Шархтан хүргэж ирсэн юм.

	Борбанди — Олон уу?

	Залуу цэрэг — Биднийх цөөхөн...

	Хижээл цэрэг — Араас нэг тэрэг ирж яваа... Бас дайсны хэдэн шархтан бий.

	Борбанди — Дайсны шархтан ий? Тэд нараар яах нь вэ? Дор нь нухаж орхихгүй...

	Буниа — Яаж болох вэ, адилхан л хүний үр.

	Чойжав — Нүгэл, Борбанди дарга аа, нүгэл!

	Борбанди — Нүгэл ээ? Эм тун ховор хомс, өөрсдөө яая гэж байж... Тэгээд дайсныхныг эмнээд өөрсийнхнийгөө үхүүлээд байж байх хэрэг үү?

	Хижээл цэрэг — Бүү мэд. Сүхбаатар жанжин л нааш нь явуулсан. Өвчтэй шархтай улсыг мэдээтэй авч яваарай гэж тушааж байна лээ. Бидэнд ч тэгсэн. Нөгөө тэрэгнийхэнд ч тэгсэн.

	Борбанди — Хачин юм даа!

	Гар нь хүлээтэй хүнийг цэргүүд түшиж авчирна. Тэр хүн галын дэргэд унана.

	Шархтан — (Цахар аялгуутай) Гал өөдөө гэдэг байх аа. Ингэж шархтсан надад ийм сайхан гал тааралдаж байх... Үхэх арай болоогүй юм бол уу.

	Борбанди — Нэр хэн бэ? Чи энэ олзныхон дотроо алхагч нь биз.

	Шархтан — Чи намайг ахлах нь, ноёлох нь гэж яаж мэд ээ вэ?

	Борбанди — Дуугаар чинь.

	Шархтан — Аа тийм үү, чи тэгвэл их ажигч хүн юм. Миний нэр Баяр. Баяр гүн.

	Чойжав — Ум маний бад мэ хум!

	Борбанди — Нээрэн биз? Чи тэгвэл... (Аюурзанад) Яачхав аа?

	Аюурзана — Ухаан алдчих шиг боллоо.

	Борбанди — Тогтохын асарт аваач.

	Цэргүүд Баяр гүнийг дамнан явна... 

	Хижээл цэрэг — За бид ч буцъя даа.

	Борбанди — Тэг тэг. Нөгөө хоёр тэрэг чинь хаана яваа юм.

	Залуу — Бидний дараа гарах ёстой байсан... Одоо ирж яваа байх аа.

	Борбанди — Жанжин тэгсэн юм биз дээ?

	Хижээл — Юуг?

	Борбанди — Дайсныг шархтныг эмнэ гэж?

	Залуу — Тэгсэн, тэгсэн... Та өөрөөс нь асуугаарай! За бид ч явъя. (Хоёр цэрэг явна.)

	Борбандийнхан бараг цөм галын дэргэд цуглав. 

	Борбанди — Над та нартай ярих нэг юм байна. Жанжин ангиуд эргэж яваа гэнэ. Замд дайралдсан цэргүүд бидэнд хэлсэн. Одоохон давхиад ирнэ л байх.

	Буниа — Муу хүү минь цуг ирэх бол уу?

	Борбанди — Мэдэхгүй... Агт алдсанаа хэлэх үү, байх уу?

	Аюурзана — Нэгэнт буцаагаад авчирснаас хойш хэлсэн ч яадаг юм.

	Чойжав — Дараа нь юм болгон дээр санаа зовоод байх юм биш байгаа даа?

	Батлай — Дөнгөж анхны тушаал аваад адуугаа алдчихаж байх гэж!

	Буниа — Нөгөө хэд чинь арын албаныхан биш адгийн албаныхан байсан юм байна гэх вий дээ. Болж өгвөл, чихэнд нь хонх уяхгүй юм сан.

	Аюурзана — Худлаа хэлж ч болохгүй дээ.

	Цөмөөр — Нээрэн шүү... Тэгье, Тэгье.

	Борбанди — За, би та нарын үгийг ч сонслоо. Өөрөө ч бодлоо. Бид ямар шийтгэхээс айж байгаа биш, жанжны сэтгэл санааг төвшин байлгая л гэсэн улс. Энэ удаа хэлэхээ байх уу?

	Цөмөөрөө — Тэгье, тэгье. Зүйтэй.

	Борбанди — За яах вэ! (Дөрөвдүгээр цэрэгт) Энэ түрүүн юу гэж хэллээ. Та нар дуулсан байх аа!

	Цөм дуугүй байна.

	Бид ард иргэдийн хөрөнгө алдчихаад яая ийе гэж байхад энэ харин түүнийг шамшигдуулах, хулгайлах арга гаргаж. Би уг нь дор нь буудах ёстой байсан юм. Ардын намын хөрөнгө. Бид бүгдийн хөрөнгө. Чи тэгээд... Энд нэг хэсэг нь шинэ улс гэрийг тогтоох гэж хөлс цусаа урсгаад байдаг, анхныхаа хөрөнгө санг бүрдүүлж цуглуулж ядаад байдаг... Тэгэхэд бас анхны нь оготно энд гарах гээд байдаг... Одоо яах вэ, үүнийг?

	Дөрөвдүгээр цэрэг — Би юмны учир сайн мэдэхгүй...

	Батлай — Харин тэр агтыг буцааж авахад ч үнэндээ эр хүн шиг тулсан шүү.

	Аюурзана — Тэгсэн... Юмны эзэн, сумны занги шиг үзэлцэж байна лээ.

	Буниа — Хүн аль гэнэдэх, осолдохыг тэр гэх вэ дээ, Борбанди дарга минь.

	Дөрөвдүгээр цэрэг — Дахиад би яасан ч тэгэхгүй. Борбанди дарга аа, нөхөд өө... Та нар надад итгээч.

	Борбанди — За та нар шийд.

	Аюурзана — Нэг удаагийн хэрэг байна итгээд үзье.

	Цөмөөрөө — Тэгье. Хэрэв дахиад...

	— Итгэе.

	— Уг нь сайн цэрэг шүү.

	Борбанди — За та нар дааж байгаа юм бол яах вэ. Хэрэв дахиад ямар нэгэн юм гаргавал үг дуугүй цэргийн шүүхэд. За байр байрандаа... (Нэгдүгээр цэрэгт) Манааны улсыг соль... (Явна).

	Буниа, Чойжав, Ганжуур, нэг, хоёр цэрэг галын дэргэд үлдэнэ. Зарим нь харуулд гарахаар явна.

	Буниа — Очиж буулгалцаж өгөхөөс... (Ганжуурыг дуудан явна)

	Балдорж — (Гарч ирнэ). За Буниа гуай, сайн уу? Тогтох оточ хаачсан бэ?

	Буниа асар луу заана. Босоод тийшээ явна.

	Тогтох — (Араас нь гарч ирээд) Балдорж уу, чи дандаа л...

	Балдорж — Завгүй цагаар ирээд байна уу?

	Тогтох — Тийм. Саяын байлдааны шархтныг...

	Балдорж — Бид бас хэдийг аваад ирлээ. Гурав нь цагаантныхан...

	Тогтох — За, за (явах гэнэ).

	Балдорж — Чи юундаа яараа вэ? Нөгөө хэлгүй чинь тэнд хүлээж авч байна.

	Тогтох — Тэр яах вэ, би очиж шарх сорвийг нь боолгүй болохгүй.

	Балдорж — Нэг их яарахаар ч ажил биш байна даа.

	Тогтох — Яарахаар ажил уу, үгүй юу гэдгийг чи яаж мэдэх вэ. Хөөрхий тэр шархтсан улс л сайн мэдэж байгаа даа (явах гэнэ).

	Балдорж — Байз... Чи ер нь... Наад гэдэс чинь яаж байна.

	Тогтох — Яах вэ, том болоод л байна.

	Балдорж — Тэгээд мөн юм уу даа, биш юм уу?

	Тогтох — Өөр хэнийх байх гэж?

	Балдорж — Чиний ажил болгонд туслаад байдаг хэлгүй чинь миний ажилд бас тусалчихсан юм биш биз.

	Тогтох — За ерөөсөө... ерөөсөө, ингэж яривал ч... Чи зайл...

	Балдорж — Чамд хэлтэйгээс нь хэлгүй нь дээр байна уу? Хэлний хэрэг гардаггүй биз дээ. (Явна).

	Тогтох нэг хэсэг модон хөшөө шиг зогсож байснаа унаж уйлна. Хоёр гурван цэрэг ирж босгоно.

	Батлай — Ийм юмны араас... Нулимсны гарз дүү минь.

	Тогтох — Би үүний араас биш, хайртай байсан сэтгэлийнхээ араас...

	Аюурзана — Яая гэх вэ, энэ хорвоо гэдэг чинь аягүй л бол буруу руу нь татаад байна хойно... Шархтныг буулгаж гүйцэв бололтой.

	Ганжуур ирнэ. Тогтохыг хөтөлж аваад явна. Аюурзана Батлай хоёр араас нь харж зогсоно.

	Борбанди — (Гарч ирээд) Юун шуугиан бэ?

	Батлай — Шархтан нэмж ирж байна.

	Борбанди — Аа тийм үү. Дан манайхан уу?

	Аюурзана — Дайсны бас арваад юм ир ээ шив.

	Борбанди — Тогтох! Хөөе Тогтох! (Тогтох асраас цухуйна). Чи нааш ир!

	Тогтох — (Ирнэ) Юу вэ, дарга аа! Ирсэн улсын зарим нь их хүнд байна. Нөгөө Баяр гүн...

	Борбанди — Чи цагаантныг адилхан эмнээд байгаа юм биш биз.

	Тогтох — Адилхан... Манай орос багш хэлэхдээ...

	Борбанди — Эм элбэг, ор дэр, орон байр хүрэлцээтэй байгаа Дээд Шивээнд орос эмчийн хэлсэн үг, одоо энд хамаагүй шүү. Юуны өмнө өөрсдийнхөө хэдийг...

	Тогтох — Юуны өмнө хүнд шархтныг нь. Энэ бол манай эмнэлгийн ёс.

	Борбанди — Юу? Номхон! (Тогтох номхон зогсоно). Би чамд тушааж байна. Нөгөө ховор нандин гэдэг эмээсээ цагаантанд ширхгийг ч өгч болохгүй. Шархаа даахгүй үхэх нь үхэж л байг. Мэдэв үү?

	Чойжав — (Асраас цухуйж) Тогтох, хүүхээ.

	Тогтох — Мэдлээ, нөхөр дарга аа! Гэхдээ би эмнэлгийн ёсоо дагаж таны өмнө буруудъя даа. (явна).

	Борбанди — (араас нь) Шөрмөстэй хүүхэн шүү... За гайгүй, би ч гэсэн шандастай л эр байх...

	Тайзны цаана.

	— Зогс хэн бэ?

	— Би Сүхбаатар байна!

	— Нууц үг

	— Алтан гадас!

	Борбанди — За ирлээ шүү, 

	Тайзны цаана.

	— Бүх цэргийн ерөнхийлөн захирах жанжин тан аа! Ардын журамт цэргийн...

	— Орхи!

	Сүхбаатар, хэдэн дарга нарын хамт гарч ирнэ. Нөгөө талаас Борбанди дарга цэргүүд аажмаар гарч ирнэ. Чойжав Буниа нар ирнэ.

	Борбанди — Бүх цэргийг ерөнхийлөн...

	Сүхбаатар — Ор-хи! За юу байна?

	Борбанди — Тайван, жанжин!

	Сүхбаатар — Хүнсний мал хаана бий вэ?

	Хоёрдугаар цэрэг — Давааны цаана.

	Сүхбаатар — Бэлтгэл агт хаана бий вэ? Саяны дайралддаг олон адуу биш биз?

	Борбанди — Мөн нөхөр жанжин!

	Сүхбаатар — Яагаад тийм олон бол оо вэ?

	Борбанди — Харин ээ. Харанхуйд тэгж харагдсан юм бол уу?

	Сүхбаатар — Тийм үү, Буниа гуай?

	Буниа — Тийм байлгүй, бүрий болохоор юмны бараа их болно гээч.

	Сүхбаатар — Чойжав гуай, тийм үү?

	Чойжав — Би ч үнэнээ хэлэхэд морины нас зүс таньдаггүй, олон цөөнийг нь мэддэггүй хүн байгаа юм.

	Сүхбаатар — Бүр үү?

	Борбанди — Жанжин энд нэг олзны хүн өөрийгөө Баяр гүн гээд байх юм.

	Сүхбаатар — Мөн юм чинь. Тэгээд?

	Борбанди — Мөн. Тэгвэл бид ч...

	Сүхбаатар — За, За. Бадарчин баярлах болоогүй. Баяр гүн яаж байгаад та нарт олзлогдоо вэ? Түүнийг урьдаар мэдэх хэрэгтэй юм.

	Тогтох гүйж ирээд Борбандид нэг юм хэлнэ.

	Борбанди — Жанжин, Баяр гүн тантай уулзъя гэж байна гэнэ. Ганцаархантай чинь.

	Сүхбаатар Тогтохын араас гарна.

	Борбанди — (Дашжавт) Бидний паянг жанжин яаж мэдчээ вэ?

	Дашжав — Адууныхаа араас давхихыг чинь толгойн сэргийлэх харсан байна лээ. Дайсны ард бужигнуулж явааг чинь олзны улс ярьсан гэнэ лээ.

	Борбанди — Гарах газаргүй болжээ. Бид уг нь энэ удаа...

	Дашжав — Сүхбаатар жанжнаас юм нуугаад нэмэргүй

	Борбанди — Одоо яана?

	Дашжав — Муу нуухаар сайн илчил гэдэг юм. Эсхүл чи халаад хаях нь гэж айгаад байна уу?

	Борбанди — Халагдахаас сайхан юм хаа байна вэ. Гэхдээ итгэлийг нь эвдсэн нэр зүүхгүй мултрах сан.

	Дашжав — Чи нээрэн засрах тийшээ яваа хүн шиг байх чинь.

	Борбанди — Дотроо бүр ч засарсан л даа. Гаднаа гүйцэд илрэх болоогүй юм.

	Дашжав — Тэр... ингээд л тэсэхгүй онгирон шүү...

	Сүхбаатар — (Хүрч ирнэ). Бароны хүчний талаар манай авсан мэдээ, Баяр гүний өчиг хоёр яг нийлж байна. (Буниа гуайд) Танай хүү ч сайн хүү юм аа. Та түрүүнээс хойш асуух гээд л ядаад байв аа. Би мэдсэн...

	Буниа — Иш жанжин минь, хүн болсоор худлаа хэлж үзээгүйг хэлэх үү, хэлэх хэлэхдээ танд хэлснийг хэлэх үү.

	Сүхбаатар — Өдий болтлоо худлаа хэлээгүй бол одоо сурах гэж сандраад байх хэрэггүй л юм сан даа.

	Буниа — Чухмаа чухам. Хөгшин азарга жороо сурдаггүй гэж үнэн байх шүү.

	Цөм инээнэ.

	Сүхбаатар — (Нөхдөдөө) Их муухай шархтаж шүү. (Борбандид) Та нар тэвдэж явахдаа нэрмэчихсэн юм биш биз.

	Борбанди — Хаанаас... Бид тэр байтугай...

	Сүхбаатар — (Нөхдөдөө) Айхавтар шаналгаатай байх шиг байна. Тэр ингэж байна. «Чи бид хоёр хэдий дайсан ч гэсэн хоёр эр хүн, би чамд хэлдгээ хэллээ, алаад аль» гэж гуйгаад шүү.

	Борбанди — Та юу гэв?

	Сүхбаатар — Би цэргийн жанжин, та олзны хүн. Гэхдээ дийлсэн цэргийн ямар ч жанжин олзны хүнийг, жагсаалын цэргийн ч амийг нь шийдэх эрх байдаггүй юм гэлээ.

	Борбанди — Гуйгаад байгаа юм бол... 

	Сүхбаатар — Хүний амь гэдэг хамгийн үнэтэй эрдэнэ.

	Борбанди — Дайсан ч гэсэн үү?

	Сүхбаатар — Буугаа бариад дайрч байгаа нь дайсан. Буугаа хаяад бууж өгсөн нь олзны хүн. Тогтох ч хүрээд ирлээ. (Ирсэн Тогтоход) яаж байна...

	Тогтох — Элий балай л байна...

	Сүхбаатар — Дээд Шивээнд хүргэж өг... Одоохон цаад хоёр шархтантай нь аваад яв...

	Тогтох — Борбанди дарга зөвшөөрөх юм бол уу даа, гурван шархтны хоёр нь цагаантан байдаг...

	Сүхбаатар — Зөвшөөрнө... Зөвшөөрөхгүй бол өөрийг нь дуурайхгүй юу?

	Тогтох — Яаж?

	Сүхбаатар — Өөрөө бол дураараа загнаад дарга нараасаа нуучихдаг хүн байдаг.

	Борбанди — Жанжин би танд...

	Сүхбаатар — За яв. Тогтох оо... (Борбандид) Би Хиагтад байхдаа чамд нэг хэлсэн шүү. Чам шиг халуун толгойтой хүн бусдынхаа үгийг сайн дуулж явах хэрэгтэй гэж...

	Буниа, Чойжав — (Зэрэг зэрэг) Энэ удаа ч бид л уруу татчихсан юм аа. Нэгэнт агтаа аваад ирсэн хойно...

	Сүхбаатар — (Борбандид) Буруу үгэнд ороорой гэсэн юм биш шүү. За энэ тухай Дашжав чамтай ярина. Одоо зав алга. (Буниа гуайд). Би бололцоотой цагаараа танай хүүг нэг ирүүлнэ... (Явна. Цуг ирсэн улс нь бас явна).

	Буниа — Ээ гялай гэж жанжин минь, одоо бүр холдчихоод... Эгч нь энэ ажил төрлөө хаяж явж болохгүй...

	Сүхбаатар — (Эргэж Борбандид) Хувьсгал цаашаагаа улам нарийндаа орно шүү. Мэдээгүй дуулаагүй юм их гарна. Тэр бүхнийг шийдэхэд ухаан санаа, самбаа сэхээ шаардагдана. Чи хоол хүнс, буу зэвсэг гэж гүйсээр байгаад, оюун ухаан бас хэрэгтэй гэдгийг мартав даа.

	Тогтох ирнэ. 

	Сүхбаатар явна.

	Тогтох — За би явлаа дарга аа.

	Борбанди — Тэг тэг, зузаан бамбай дэвссэн биз?

	Тогтох — Тэгэлгүй яах вэ бүр гурав давхарлаад...

	Борбанди — Сайн байна... Тэгэхдээ өөрийнхөө хүнийг голд нь хэвтүүлээрэй. Тогтох! Хүн хаанаасаа оюун ухаанаа шахаж гаргадаг юм бэ? Яавал тэр нь арвиждаг юм?

	Тогтох — Бүү мэд, цэцэг навч уулнаас, цэцэн ухаан цээжнээс л гэдэг шүү дээ... Танд их хэрэг болоод байна уу? Би Дээд Шивээний эмч нараас асуугаад ирье л дээ. (явна).

	 

	Xөшиг

	 

	 

	
ГУРАВДУГААР БҮЛЭГ 

	ДӨРӨВДҮГЭЭР ҮЗЭГДЭЛ

	Цэргийн бэлтгэлийн асар майхан ямар нэгэн хүрээ хийдийн хажууд байрлажээ. Майхны дэргэд хөгшин залуу хоёр хүн хэвтэнэ. Хоёр цэрэг тэднийг манаж байна.

	 

	Өвгөн — (Манаанд) Үгүй хүүхээ, нөгөө айхавтар дарга чинь ирэх болоогүй юу?

	Хоёрдугаар цэрэг — Та ч нэг бодоход их зүрхтэй хүн юм аа.

	Өвгөн — Яаж байна?

	Хоёрдугаар цэрэг — Борбанди даргыг сураглаад байх чинь.

	Өвгөн — Мал дарсан хэрэгт бид ямар хамаатай юм. Га түшмэл л...

	Хоёрдугаар цэрэг — Хамаагүй болоод л энд ирээгүй байх даа. За дуугүй бай. Манааны хүнтэй ярьдаггүй юм.

	Өвгөн — Пээ, гэгээн минь, больё больё... (хажуудах залуугаа түлхэлнэ). Балдан, хөөе Балдан! Ингэхэд чи бид хоёр чинь ямар хэрэгт орчоод байна даа? Сан хөмрөгийн данснаас мал нуусан хэрэгт, очиж очиж Га түшмэлийн мал нуусан хэрэгт орчоод байх шиг байх чинь.

	Хоёрдугаар цэрэг — Дуугүй бай, хоорондоо битгий ярь.

	Өвгөн — Өөртэй нь ярьж болдоггүй, өөр хоорондоо болдоггүй... Өөрөө өөртэйгөө болох уу? Дуугүй байх чинь болох юм байж л дээ... Тэр мал махны хэрэгт бид ямар хамаа байх вэ, чи даргаа ирэхлээр сайн хэлж өгөөрэй. Би бүр сүрдмээр. Ээ гэгээн минь, нүд нь гялалзаад, уруул ам нь татвалзаад, сүртэй хайрхан байдаг шүү, би юу ч хэлж чадаагүй. Өчигдөр танай албаныхан ирээд цэргийн агт, хүнсэнд хэдэн морь, хэдэн үхэр гэсэн юм байх. Га түшмэл өргөөнөөсөө гарч ирээд хээр байсан хамаг малаа түргэхэн нуу, далдал гэсэн юм... Бид яах вэ, хэзээний боол барлаг улс... Тэгсэн нь шөнө Борбанди гэдэг хүн хэдэн цэрэгтэй давхиж ирээд Га түшмэлийг орноос нь сугалж босгоод, хавийн гуу жалгыг нэгжиж адуу малыг нь баргийг нь олов оо! Хэдэн сайхан шар л дутуу!.. Га түшмэл улайдаггүй, бид мэддэггүй... Манийг нааш нь туулгаад өөрөө Га түшмэлийг гулдчаад цаашийгаа явсан... (Балдан өндөлзөнө). Аа, чи ашгүй сэрэв үү?

	Балдан — Ёх, ёх, эдний дарга яамай хүн юм аа. Бид хоёрын нуусан хэдэн морийг амархан олж шүү. Тэгээгүй бол өдийд нойргүй л манаж байх байсан байх.

	Хоёрдугаар цэрэг — Хоорондоо битгий ярь гэсэн шүү.

	Өвгөн — За, за хүү минь... (хэсэг дуугүй байна)... Тэр хэдэн шар нь түргэн олдоосой!

	Цаанаас морин төвөргөөн сонстож хүн ирэх шиг болно

	Өвгөн — За нөгөө дарга нь ирлээ. Алдаг чөтгөр нь үү, авардаг бурхан нь уу, дүүрч ээ, дүүрч.

	Дашжав гарч ирнэ.

	Хоёрдугаар цэрэг — Нөхөр хороон даргад

	Дашжав — Ор-хи! Борбанди бий юу?

	Хоёрдугаар цэрэг — Га түшмэлийн нуусан мал эрээд явчихсан.

	Дашжав — Ирээгүй байгаа хэрэг үү? Сая цаад хөтлийн чинь ард буу дуугарах шиг болсон...

	Хоёрдугаар цэрэг — Би дуулаагүй.

	Дашжав — Энд ч нээрэн дуулдахгүй байх аа даа... Би гол гарч явахдаа дуулсан. Арай мань эр пижигнүүлж яваа юм биш байгаа, би ухасхийгээд ирье... (явна).

	Өвгөн — Буу тавьсан гэнэ үү? Гэгээн минь, юу болж байгаа бол оо?

	Буниа — (Гарч ирнэ). Морь мал дуугараад юун шуугиан бэ?

	Хоёрдугаар цэрэг — Дашжав гуай... Даргыг сураглаад өнгөрлөө.

	Буниа — Муу дарга маань сайн явдаг байгаа даа. Урьд чинь ганц хүүгийнхээ төлөө зовдог байсан, одоо хүн болгоны төлөө зовох гэж... Арын алба, арын алба гээд л байсан. Нэрээс цаашгүй... Урьд яваатай ялгаа юу байна. Байсхийгээд л чихэн дээр буу пижигнээд байх... Байз! Хүн ирлээ...

	Тайзны цаана 

	— Зогс! гэх чимээ, хүмүүсийн хөлийн чимээ.

	— Ашгүй Борбанди дарга ирлээ.

	Борбанди — (Гарч ирнэ. Буниа гуай болон энд тэндээс тосож ирсэн цэргүүдэд) Га түшмэлийн нуусан хэдэн шарыг ч олсон доо, Одоохон нядал.

	Чойжав — (Гарч ирээд) Энэ халуун цагаар тийм олон үхэр мал...

	Борбанди — Зүгээр, Га түшмэлийн хэдэн мяланг улаан мах болохоос нааш миний санаа амрахаасаа өнгөрсөн... (Цэргүүдэд) За явцгаа!

	Ихэнх цэргүүд явна.

	Аюурзана — Таныг явснаас хойш баахан мал ирсэн. Нутгийн ард олон журамт цэрэгт өргөн барьж байгаа юм гэнэ.

	Борбанди — Тийм их малын хэрэгцээгүй. Га түшмэлийнх хүртэмжтэй. Ард олныхыг эзэн эзэнд нь тараагаад өгчих... Ардын намын талархал илэрхийлээд шүү.

	Аюурзана — Би уг нь тэгэх гэсэн юм аа, эзэд нь авч өгдөггүй. Бид ардынхаа намд тусалсан болохоос алба гувчуурт өгсөн юм биш, авахгүй гээд болдоггүй.

	Борбанди — Тиймийг нь яах вэ. Сангийн яамны Лосол түшмэлд хүргүүлэхээс... Бид хаанаа авч явах вэ? Батлай! Га түшмэлийг аваад ир. Нөгөө хоёр нь хаа байна?

	Хоёрдугаар цэрэг Өвгөн залуу хоёрыг туугаад ирнэ. Нөгөө талаас нэг цэрэг Га түшмэлийг тууж ирнэ.

	Борбанди — За та гурав, ардын засгийг мэхэлж дийлэв үү?

	Балдан — Мэхлэх гэсэн хүнийг нь олж ярьсан нь дээр байх аа.

	Борбанди — Юу? Чи яасан их шөрмөстэй эр вэ?

	Балдан — Их нь ч юу байх вэ. Хүнд байдаг хэмжээгээрээ л бий байх.

	Борбанди — Үүнийг аваачаад нэвширтэл нь банздаад ир. Тэгж байж ярихаас, үг хэлэхгүй эр байх нь.

	Хоёр цэрэг Балданыг аваад явна.

	Өвгөн — Ахыгаа өршөө. Энэ Га түшмэл л дээрэм хулгай ирлээ, мал залаа нуу, ар Шавартын жалганд далдал гэж байж...

	Борбанди — За, за... Тэгээд биднийг өглөө очиход шулуухан заагаад өгөх чинь яасан юм бэ?

	Өвгөн — Айгаад...

	Борбанди — Хэнээс! Га түшмэлээс үү? Та яагаад ардын түр засгийн газрын тушаал биелүүлэхгүй, адуу малаа нуусан хүн бэ?

	Га түшмэл нэг юм хэлэх гэж ядна. Ам нь ангалзавч дуу үл гарна.

	Борбанди — Наадахыг чинь цаазаар авна гэж дуулгачихсанаас хойш үнхэлцэг нь дотроо хагарчихсан юм байх, дуугарч чадахгүй болчихсон юм.

	Га түшмэл — (Сөгдөж) Өршөө... Утсан чинээ улаан амийг минь...

	Дашжав — Та бос, бос. Хэн ч таныг цаазаар авах гээгүй байна.

	Борбанди — Юу авах гээгүй гэж? Монгол улсын төлөө байлдаж яваа цэрэг, хоол хүнсгүй туйлдаж байхад, энэ муу... (Шийдэмгий) Энэ муу бэрдийг няслахгүй яадаг юм? Бидний өөдөөс бас буудаж үзсэн гээч?!

	Га түшмэл — Би биш... би биш... манай адууны хүн...

	Борбанди — Чи л биднийг хулгайч, дээрэмч гэж байж тэр байхгүй юу... Муу хогийг байлдааны цагийн хуулиар өчиггүй буудаж ална даа.

	Дашжав — Чи байз... (Борбандийг бусдаас холдуулна) Байлдааны цагийн хуулийг ч гэсэн барьдаг эзэн байдаг юм. Ташаандаа буутай болгон нь шийдээд, шийтгээд байдаг юм биш.

	Борбанди — Тэгвэл би...

	Дашжав — Түүнээс гадна танайхан голын эрэг дээр баахан үхэр нядлах гэж байна. Би болиулсан.

	Борбанди — Үүний нуух гэсэн...

	Дашжав — Тийм ч байг. Бид авах хэмжээтэйгээ авахаас дур зоргоороо доголон ишиг ч илүү авах мэдэлгүй... тэр шөрмөстэй эрээ ирүүлээд энэ өвгөн хоёрт илүү хураасан үхрээ туулгаад буцаа. Харин энэ түшмэлийг...

	Борбанди — Одоохон цаазаар авна.

	Дашжав — Үгүй... чухам яахыг нь шүүх шийднэ.

	Борбанди — Шүүх ээ? Сүүлийн арав хоног нойр хоолгүй байлдаж яваа ардын журамт цэргийн хоол хүнсийг би бэлтгэж яваа хүн. Ардын цэргийг харангадуулахаас буцахгүй байгаа ийм дайсныг би өөрөө шийтгүүлэх эрх байхгүй ээ?

	Дашжав — Үгүй.

	Борбанди — Тэгвэл... Тэгвэл үүнийгээ ав! (Буу сэлмээ тайлж чулуудна). Би энэ ажлыг чинь хийж чадахгүй, намайг шийтгээд, бууруулаад, ангид минь буцаагаад аль.

	Дашжав — Тэгвэл тэгж болмоор байна. Даанч би чамайг энэ тушаалд томилоогүй, би халахгүй.

	Борбанди — Хэн тэгээд хамгийн эрхтэй нь болж байна? Жанжин уу?

	Дашжав — Үгүй, ард түмэн.

	Борбанди — Хэн нь ч мэддэг байг, би энэ тушаалаас халагдахаа л халагдана.

	Дашжав — Тэгээд юу хийх юм?

	Борбанди — Цэрэг болохгүй юу? Би бэлтгэлийн муу дарга биш, жагсаалын сайн цэрэг шүү... Хиагтыг авсны маргааш, нэг их жагсаал сургууль хийсэн, та санаж байна уу? Тэгэхэд би таны хорооны тугтай зэрэгцээд цавьдар морио унаад, жанжны урдуур өнгөрөхөд, учир бүгдийг ухуулсан, ухаан ихтэй жанжин маань яралзтал инээгээд... Ахай гүний Борбандид ингээд (үзүүлнэ) ёсолж байсан юм шүү.

	Дашжав — Ганц чамд биш байлгүй.

	Борбанди — Надад... яг надад... над л тэгж харагдсан.

	Дашжав — Одоо тэгэхэд яана гэж бодож байна? Ёсолно гэж бодож байна уу?

	Борбанди — Харин яах вэ, тушаалаас хална, дахиад цэрэг болгоно.

	Дашжав — Үгүй. Чи урдаар наад буу сэлмээ зүүчих...

	Борбанди дуртай дургүй зүүж байтал баригдсан залуу ирнэ.

	Борбанди — (Залууд) Чиний азаар манайхан чамайг муу банздаа юу?

	Залуу — Муу нь ч муу байх л даа. Гэхдээ нэг банз нь хугарч, нөгөө нь салам бяцарсан харагдана лээ.

	Борбанди — Юу? (цэргүүдээс) Нээрэн үү?

	Цэргүүд — Тэгсэн шүү. Булчингаа чангалахаар нь улам өвдөнө дөө гэсэн нь өрөөсөн банз харин хуга явчхаж байгаа юм.

	Борбанди — За хө, шөрмөстэй эрийн нэр хэн билээ.

	Залуу — Балдан

	Дашжав — Чи энэ өвгөнтэй гол дээр очоод тэнд байгаа хэдэн шарыг туугаад энэ Га түшмэлийнд хүргээд өг.

	Балдан — За!

	Борбанди — (Балданд) Чи тэгээд маргааш өглөө хөтөлгөө морьтой эргээд ир. Би чамайг ардын журамт цэргийн арын албанд дайчиллаа. Чам шиг шөрмөстэй эрчүүдэд ах нь дуртай. Өөрөө тийм хүн.

	Балдан — Ингэж цэрэгт дайчлахыг нь мэдсэн бол нэг удаа ёолдог ч байж уу?

	Дашжав — Чи дургүй байна уу?

	Балдан — Дургүй ч юу байх вэ. Наад галзуу чинь юм болбол банздах гээд байх байлгүй.

	Борбанди — (Зовсон байртай) Хаанаас... Би ууртаа гэхээс ч тийм галзуу хүн биш шүү...

	Өвгөн залуу хоёр явна.

	Дашжав — (Нэг цэрэгт) Энэ түшмэлийг штабт хүргээд өг. Чухам яахыг нь шүүх шийдэг.

	Борбанди — Хэрэггүй. Би учрыг нь олчихъё. Нэгэнт буруудсан хүн дүүрсэн хэрэг... (буугаа сугална. Дашжав гарыг нь дарна). Та тавиач ээ, би энэ муу яргачныг өөрийг нь... миний хамгийн сайн адуучныг алчих шахсан шүү...

	Дашжав — Би чиний толгойг энэнийхээр солихгүй.

	Борбанди — Тэгж солих дээрээ арай хүрээгүй байлгүй.

	Дашжав — Боль! Ном-хон! Чи одоо надтай яв... Жанжин дээр очно... (Цэрэгт) Наад түшмэлээ туугаад яв. (Борбандид) За явъя (Явна).

	Цэрэг Га түшмэлийг туугаад явна.

	Борбанди — Га түшмэлийг цэрэг туугаад намайг Дашжав гуай туугаад... таарах нь шив дээ. (явна).

	Гэрэл бүдгэрнэ

	 

	Яг тэр байран дээр. Үдэш оройн цаг болжээ. Түүдэг галын дэргэд Буниа Чойжав хоёр байна.

	Буниа — Орой болчихлоо... Дарга маань ирвэл ирэхээр боллоо.

	Чойжав — Харин ээ. Нэг бодоход ч нээрэн толгой шийр, гэдэг цувдай гэхээр үнэхээр дургүй нь хүрдэг байх, нөгөө бодоход ч бас эхнийхээ үеийг бодвол бидэнд ч овоо дасаж, ажилдаа ч овоо дасаж, тийм амархан яваад өгмөөргүй юм сан...

	Ганжуур хүрч ирээд түүний дэргэд суув.

	Буниа — Ёстой, ёстой тэр нэг хэдэн үхрээс л болов оо доо. 

	Чойжав — Үхрээс биш ээ, тэр түшмэлээс... Заавал цааш нь харуулна гээд... Үгүй Буниа, энүүхэндээ гэж ярихад, эдний үйлс чинь угтаа их ариун сайхан үйлс юм шүү.

	Буниа — Чухам аа, хэлээд яах вэ...

	Чойжав — Даанч хүн алж, цус урсгадаг нь хэцүү юм.

	Буниа — Тэгэхгүй бол ч болдоггүй байх л даа. Сайн юманд садаа хаа мундах вэ. Садааг нь арилгах гэж тэгдэг байлгүй.

	Чойжав — Бүү үзэгд, би л хэзээ ч гэсэн хүн рүү хөх төмөр зүглүүлж, амь насанд нь хүрч чадахгүй...

	Бас нэг цэрэг — Дарга ирээгүй юу? (Нөхдийнхөө царайг хараад буцаад явна).

	Буниа — Хэний янаагүй яршиг цаашаа... Үгүй, гэхдээ амин дээрээ тулаад ирвэл бүү мэд дээ... Нөгөө давахгүй гэсэн даваагаар хэд давна билээ, тэр нь ч болох юм билүү.

	Чойжав — Би ч давшгүй... Ямар ч байсан давшгүй, бэлд нь үлдэнэ.

	Ганжуур босно. Нөгөө талаас Тогтох ирнэ.

	Тогтох — Гал түлчихсэн ямар сайхан юм бэ? Борбанди дарга ирээгүй юу?

	Буниа — Алга л байна. Чи яав, нөгөө шархтнаа?

	Тогтох — Нэг тариа хийчихсэн. Овоо унтаж байна... Гайгүй байх аа. Чойжав гуай, та янзыг нь үзээд өгнө байгаа.

	Чойжав — Янзыг нь үү гэхээс, цаадхыг нь бол би юугаа мэдэх вэ дээ. Танай эмнэлэгт бол би зовлон үзсэн чавганц гэхээс өөр нэмэргүй шүү дээ.

	Босоод майхан руу очиж оров. Буниа гуай гал тогоогоо янзлан бөөцгөнөнө.

	Тогтох — (Ганжуур луу харж) Хөөрхий минь... Чи над руу бүлтийтлээ хараад л байх юм... Миний байгаа энэ... Миний гэдэс улам том болоод байгаа бил үү? (Ганжуур толгой дохино). Одоо хүнд мэдэгдэхээр болчхож уу? (Ганжуур толгой дохино). Чи намайг тэгээд хүний дагавар хүүхэдтэйг мэдсээр байж хайрлаж байна гэж үү? (Ганжуур толгойгоо улам түргэн дохино). Энэ чиний хүүхэд биш... Гэтэл чи үүнийг өөрийн хүүхэд шиг хайрлаж чадах уу? Би эх хүн үрдээ хайртай л байх болно... Эх хүнд бол ханилсан эрийн ч хүүхэд байг, биш ч байг хамаагүй. Яс махны тасархай хойно хайртай л байх болно. Тэгэхэд ханилсан эр нь түүнээс нь дутуу хайрлавал санаанд нь хүрэхгүй байвал, яана?

	Ганжуур Тогтохын толгойг нь илнэ. Дараа нь гэдсэнд нь хацраа нийлүүлэн сууна.

	Тогтох өөрийн эрхгүй нүднийхээ нулимсыг арчина.

	Чойжав — (Араас гарч ирнэ. Тэр хоёрыг харан буцаж асарт орно). Тогтох! (Тогтох босно. Майхан руугаа орно).

	Буниа гуай гал руугаа буцаж ирнэ. Ганжуурын толгойг илнэ.

	Буниа — Иш, чи минь хэлтэй байсан бол сая Тогтоход хэчнээн ухаантай үг хэлэх байсан бол? Хэлгүй ч гэсэн хэлсэн дээ. Адгийн би ухаарсан юм чинь Тогтох ухаарсан байлгүй яав гэж!

	Балдорж хоёр цагаантан туугаад гарч ирнэ.

	Балдорж — Өө ашгүй Буниа гуай! Тогтох бий юу?

	Буниа — Байлгүй хаачдаг юм. Чи чинь юугаа хийж энүүгээр явж байдаг бил ээ? Наадах чинь юун улс вэ?

	Балдорж — Манай хорооныхон олзолсон юм гэнэ. Тэгээд штабт хүргэж өгөх гэж явна.

	Буниа — Тэгээд хүргэж өгөөч... Аль вэ, Ганжуур хүү минь ус аваад ир... (Хоёр хувин өгнө).

	Балдорж — Цаадах чинь ойрдоо харагдахгүй...

	Буниа — Тогтох ч чамтай уулзах нь битгий хэл, хоёр хүнд шархтны хооронд тэлээ тугал шиг шогшоод, цай цүү ч уух завгүй байх юм.

	Балдорж — Харин ойрдоо байлдаан ширүүн... Би тэгээд энэ хоёрыг хүргэж өгөх нэрийдлээр, ингэж зам хазайж ирлээ л дээ... Та харж байна уу?

	Эмээгийн асар луу зүглэнэ. Олзны хүний нэг нь Буниа гуайгаас цай гэж дохин нэхнэ. 

	Буниа — (Аман дотроо) Иш хөөрхий, амьтны үр ялгаа юу байх вэ... (Цай хийж өгнө).

	Цаадах нь хүлээстэй гараа үзүүлнэ. Буниа гуай тэр хоёрын хүлээсийг тайлж өгнө. Олзны хоёр хүн цай ууж байснаа ухасхийгээд Буниа гуайн амыг бариад авна. Буниа гуайг чирч гулдчин явсан олзны хоёр ус бариад ирж явсан Ганжууртай халз мөргөлдөнө. Ганжуур, хоёр олзны хүн гурав, тайзан дээр хий холхино. Асраас Чойжав гарч ирээд яахаа мэдэхгүй, өврөөсөө буу гаргана. Буугаа хий оролдож байтал тасхийн дуугарч лам, нэг цагаантан хоёр ойчив. Бууны дуугаар Тогтох, Балдорж майхнаас гарч ирнэ. Нэг цагаантан галын дэргэдээс хутга шүүрээд тэр хоёр луу дайрна. Тогтохыг хутгалах гэтэл Ганжуур дундуур нь орж хутганд дайрагдан унав. Чойжав, Буниа, Балдорж гурав цагаантныг даран хүлж авна. Тогтох Ганжуурыг тэврэн уйлна.

	Балдорж — (Тогтохын хажууд ирж) Чи юундаа уйлсан юм бэ, болиоч! Хүн амьтнаас ичдэггүй юм уу?

	Чойжав — Нэгийгээ үхчхээд байхад нөгөө нь уйлахад яадаг юм... Хэнээс ичих ёстой юм...

	Балдорж — Би амьд байна... Би... Энэний хань...

	Нэг цэрэг — (Гүйж ирж) Юун буу вэ? (Учрыг мэдээд дуугүй болно).

	Буниа — Чи ч арай хань биш байх аа.

	Балдорж — Мөн. Та нар өөрөөс нь асуу... (Тогтоход) чи болиоч. Би чамд хэлж байна шүү... (Буниа Чойжав нарт) Та нар өөрөөс нь асуу, гэдсэн дэх хүүхэд нь хэнийх вэ, асуу даа... Миний хүүхэд...

	Тогтох — (Босож) Чи битгий солиор... Би чамд биш Ганжуурт хайртай... Ганжуурт (Дахин Ганжуурыг тэврэн унана).

	Балдорж — Юуны чинь Ганжуур... Наадах чинь амьсгаагүй байна. Чи ойлгож байна уу? Амьсгаагүй байна...

	Тогтох — Үгүй амьд байна... Надаа... хэзээ ч амьд...

	Балдорж — Чойжав гуай, наадах чинь юу гээд байна вэ... Наад Тогтох чинь лав өвчтэй байх аа...

	Чойжав — Ийм хүнийг өвчтэй гэдэггүй юм... Сэтгэлтэй гэдэг юм...

	Нэг цэрэг — (Гүйн ирээд) Ура! Дарга ирсэн... Борбанди дарга...

	Хоёр дахь цэрэг — (Бас гүйн ирж) Буцаад ирсэн! Ээ гялай!

	Чойжав — Чимээгүй хүү минь...

	 

	Xөшиг

	 

	ТАВДУГААР ҮЗЭГДЭЛ

	 

	Хөдөө хээр. Нөгөө л асар, майхан. Өглөө эрт цаг. Буниа гуай галын дэргэд. Чойжав маарамба майхнаас гарч ирнэ.

	 

	Чойжав — Ямар сайхан өглөө вэ? Өдөр тийшээ л шатааж алчих гээд унах байх даа.

	Буниа — (Тогоотой цайгаа уудлах зуураа) Намайг гэвэл ч түрүүний шатаагаад эхэлсэн.

	Чойжав — Арга байж вэ. Энэ олон хүний тогоо барина гэдэг ямар л олиг байв гээ...

	Буниа — Маарамба гуай!

	Чойжав — За яршиг даа. Буниа минь, би өчигдөрхөн үзээд өгсөн шүү дээ.

	Буниа — Цэргийн хүнд нэг хоног гэдэг чинь их хугацаа... Та нэг...

	Чойжав — Олон үзэхээр төөрөлддөг юм...

	Буниа — Таных хаанаас даа... (аягатай цай өгнө) Амлуулаад нэг хийцэлсэн болчихсон...

	Чойжав — (Сууж цай авна). Чи сав л хийвэл хийцлээд... янзлаад... Танайхан яах вэ дээ ихэнх нь хашир улс. Шинэ цэрэг ихтэй газар бол оргож босох нь олон байж мэдэх юм шүү.

	Буниа — Яагаад?

	Чойжав — (Шоо орхингуутаа) Ээжийнх нь юм уу, эхнэрийнх нь цай санагдаад...

	Буниа — За яршиг даа. Одоо чинь яагаад юм орон гэрээсээ л босож явчих нь их болсон сурагтай байх юм...

	Чойжав — За тэр! Өчигдрийнхөөрөө л байна даа.

	Буниа — За яамай, яамай...

	Чойжав — За би ч явж номоо жаахан уншъя даа (аяга тавьж босно).

	Буниа — Яагаа вэ, цай уухгүй? Аа мөргөж залбирах нь уу? Хэзээ ч та одоо наманчилж гүйцэх хүн байгаа юм, зав л гарвал алдалж унаад байдаг...

	Чойжав — Ум маани бад мэ хум! Нэгэнт хийсэн нүгэл байгаа хойно санаанд орсон цаг бүртээ наманчилж байх номтой юм. Түүнд эцэс төгсгөл гэж байхгүй...

	Буниа — Ганц хүний аминд орсон та ингэж байгаа юм, манай энэ хэд тан шиг сүжигтэй болбол яана? Хэдэн жил сунаатай хэвтэх хэрэг гарна байх даа.

	Чойжав — Эд яах вэ, төрийн хар хүмүүс, цэргийн улс... Би эхлээд эднийг хүртэл илүү үздэг байсан буруу байжээ. Одоо бодоход төрсөн бие махан нүүртэй, төрийн хүү төмөр нүүртэй. Эд чинь дайсантайгаа ингэж тулж, дарж явахгүй бол эднийг чинь өөрсдийг нь зул сарын идэшний хонь шиг дээш нь харуулж хэвтүүлээд л гэдсийг нь хүү хүү татах юм байлгүй.

	Буниа — Бурхан гончигсум минь! Таны наад ам хэл чинь ч гэсэн... Эр хүн гэдэг гэлэн хувцастай ч байсан эр хүн чигээрээ юм аа даа.

	Чойжав — За тэр дээ, би ингээд л нүгэл хийгээд яваа юм. Эдний чинь дунд байсаар, хэл үг байтугай сэтгэл санаа ч эднийх шиг болж гүйцлээ. Тэгээгүй бол би эртээд хаанаас буу... Ум маани бад мэ хум. Бурхан гончигсум минь! Амин дээр тэгж тулахаар яах ч гэх вэ дээ.

	Буниа — Над бас үе үе тэгж бодогдоод байгаа юм. Тэр буруу л даа.

	Чойжав — Буруугаар барах вэ. Нүгэл! Би тэгж л бодох юм бол гэлэн биш, эдний өрөөсөн болчих нь тэр (Амандаа юм уншиж явна).

	Штабын зарлага — (Гарч ирэн) танайхан ч чимээ аниргүй юу болчих оо вэ?

	Буниа — Ихэнх нь хөдөө мал дээрээ, зарим нь буу сум гээд хойшоогоо явчихсан... Бараг хүнгүй байгаа л даа.

	Зарлага — Борбанди дарга бий биз дээ.

	Буниа — Бий, бий, бос оо бол уу?

	Зарлага — Та хэлээдхээч, би нэг бичиг өгөх гэсэн юм.

	Буниа — (Цай өгнө) За хүү минь, чи цай уугаад сууж бай

	Майхан руу очно. Борбанди гарч ирнэ.

	Зарлага — За сайн уу, жанжны тушаал ирж байна даа.

	Борбанди — Хэнд?

	Зарлага — Жанжных л хойно танд байлгүй (өгнө).

	Борбанди — За болиоч, юунд дандаа тэгж байдаг юм?

	Зарлага — Би биш, та л дандаа тэгдэг шүү дээ? Больсон уу? Эртээд жанжны жавтий хүртсэнээсээ хойш больсон хэрэг үү?

	Буниа ирнэ.

	Борбанди — Больсон ч гэх болоогүй. Болих л санаатай. Уг нь жанжны бүх тушаалыг биелүүлж болоод байдаг юм. Ганцхан тэр “даруу бай, төлөв бай” гэдгийг нь... Тэр ч над нэг ахадсан тушаал шиг байгаа юм аа (Тушаалыг нээн уншина).

	Буниа — Ахдах ч гэж дээ. Нөгөө Га түшмэлийг гулдчаад явснаасаа хойш эргэж ирээд та ч их ондоо болсон шүү. Бид хоорондоо яриад байгаа юм... Заримдаа ч яах вэ дээ, байдаг л юм. Үгүй тэгээд тэр зэргийн юмгүй хүн ч гэж хаа байх вэ дээ, би ч гэсэн хэрдээ өвчтэй л хүн.

	(инээлдэнэ.)

	Зарлага — Аа тийм. Га түшмэлийг хар гэрт хорих болсон... Чи дуулсан биз дээ. Нөгөө хоёр банзаа түлсэн үү?

	Борбанди толгой дохино.

	Борбанди — Гайтай хоёр банз шүү. Би хог дээрээс олоод, хаях л санаатай байсан юм. Тэр өглөө яагаад ч гэнэтхэн санаанд орсон юм бүү мэд. Уурын мунхгаас тэгсэн юм байх даа. Балдан!

	Балдан — (Цаанаас гарч ирнэ) Аа!

	Борбанди — Чи нөгөө хоёр банзаа түлчихсэн үү?

	Балдан — Хаанаас...

	Борбанди — Чи яагаад одоо хүртэл түлдэггүй юм, хүн хэлсээр байхад.

	Балдан — Түлж яах юм. Би энийг чинь хонгоороо хугалчихсан юм гэж хүнд үзүүлж гайхуулж байдаг юм байхгүй юу.

	Зарлага — (инээнэ) Хүн тэгээд үнэмших?

	Балдан — Бараг үгүй дээ. Болох нэгэнд нь хонгоо үзүүлж байж үнэмшүүлдэг юм.

	Борбанди — Чи болиорой. Тэр хоёр банзыг над хураалгаарай... Чи харин одоо морд. Малынхан дээр очоод бэлдэж бай гэж хэл. Тушаал ирсэн. Маргаашийн мандахын улаан нарнаар Хүрээ рүү хөдөлнө.

	Буниа — Ээ хөөрхий, за гарц болох нь тэр дээ!

	Балдан — Богдын Хүрээ гэдгийг чинь нэг үзэх юм биз дээ.

	Зарлага — Үзэхээр барах вэ. Богдын хүрээг, бор гэртэй нь ард олны хүрээ болгох нь тэр дээ. За би явъя, бас хэдэн газраар очих ёстой. Ийм сайхан тушаалыг эртхэн эздэд нь хүргэе. (Явна. Балдан бас явна).

	Борбанди — Буниа гуай! Над ирсэн тушаалын хувь дээр жанжин өөрөө хэдэн үг нэмж бичсэн байна.

	Буниа — Юу гэж вэ, хүү минь?

	Борбанди — Хүрээ рүү хөдлөхөөс нааш хүүг чинь ирүүлж, тантай уулзуулна гэсэн байна...

	Буниа — Ээ, гялай гэж. Юм мартдаггүй, хэлснээсээ буцдаггүй хүн гэж дуулсан юм. Үгүй мөн үнэн үг шүү.

	Борбанди — Би эртээд штаб дээр дуулсан юм аа. Танай хүүг жанжин тун их тоож байгаа юм гэж. Тэгээд дарга нар ярих нь хүрээг эзэлсний дараа том ажилд томилох гэж байгаа юм гэж дуулсан юм.

	Буниа — Иш хөөрхий, чадах юм бол уу даа. Урьд нь албан хааж явсан биш.

	Борбанди — Чадаад л тэр байлгүй. Та бид хоёр урьд нь бас ийм алба хааж явсан юм биш, чадаад л байна шүү дээ. Хүрээ орохоос өмнө гэдэг чинь өнөөдөр л гэсэн үг дээ.

	Буниа — Харин тийм... би одоо яана?

	Борбанди — Та яах вэ, байдгаараа л байхгүй юу! Манайхаас хэн хэн байна?

	Буниа — Тогтох, маарамба, Батлай, Аюурзана... за Балдан ч сая явчихлаа... Бас хэн бий билээ дээ.

	Борбанди — За цөмийг нь дууд! (Буниа явна. Аажмаар бүгдээр цуглана) — За нөхөд өө! Маргааш өглөө бүх цэрэг Хүрээ рүү хөдлөх болсон. Жанжны тушаал ирсэн.

	(Бүгдээр шуугилдана).

	Чимээгүй! Баярлах яах вэ. Урьдаар юм хумаа сайн хямгад, эмхэл. Үдээс хойш буу зэвсэгт явсан улс ирнэ. Эд бараагаа янзлахаас гадна буу зэвсгээ сайн арчиж зүлгэ. Хувцас хунараа янзал... Шинэ монгол улсын Нийслэл хүрээнд орох гэж байна шүү. Юмны эзэн сумын занги шиг орно шүү, мэд ээ биз! Буниа гуай нутгийн авгай нартай нийлж оёсон дээл, хувцаснаас ангиудад тараагаад, үлдсэн юм бий байх, биедээ таарахаас нь авч болно...

	Буниа — Шилээд байхаар би...

	(Инээлдэнэ )

	Борбанди — Мал дээр байгаа цэргүүд рүү Балдан явсан. Батлай зэвсгийнхэн рүү очиж бэлдүүл. Тогтох маарамба гуай хоёр эмнэлгээ, Аюурзана олзны хөрөнгө хогшлоос шилжүүлж амжаагүй юу байна, Буниа гуай хувцас хунар гал тогоо... За ийм байна. Хөдлөх цагийг би жич хэлнэ... Ажил ажилдаа орцгоо доо...

	Хүмүүс явна. Буниа. Чойжав, Тогтох гурав үлдэнэ.

	Буниа — Та дуулсан уу, Маарамба гуай, хүү минь өнөөдөр ирэх нь.

	Чойжав — За тэр чинь яасан сайхан хэрэг вэ! Би чиний амнаас л хүүгийн чинь тухай их сонссоноос биш ямар хүн байдгийг нь мэдэхгүй шүү. Өнөөдөр нэг барааг нь харж авъя.

	Буниа — Би ч барааг нь харагдтал яриа биз дээ.

	Чойжав — Чиний ярьснаас бол нэг бодоход заан шиг том, арслан шиг хүдэр эр. Нэг бодоход муур шиг эрх, ангаахай шиг нялзрай амьтан л харагдаад байдаг юм.

	Буниа — Тийм гэж үү? Иш хөөрхий минь... Хүний л үр дээ. Ялгаа юу байх вэ... Тогтох хүү минь чи наад цайнаасаа уугаач.

	Тогтох — Уулаа, их сайхан цай байна.

	Буниа — Сайхан цай болж уу. Нээрэн зүгээр болсон шүү. Чи минь ашгүй өнөөдрөөс л нэг юмны амт мэддэг болж байна даа. Тэгэлгүй яах вэ, саяын хэд хоног юм ч идэж уусангүй, идсэн ч юу идэж байгаагаа мэдэхгүй байсан байх аа даа хөөрхий.

	Чойжав — (Буниад) Арайхийн гайгүй болоход нь чи юу гэж элдвийн юм сануулаад байгаа юм дээ.

	Буниа — (Чойжавт) Зүгээр... Хоёрын хооронд зовлонгоо хурааж, дүнсийж байснаас уйлбал ч уйлаг... Хүний зовлон чинь нулимс болж гарч байвал л цаанаа шаналгах нь гайгүй (чангаар). За би явж юмаа эмхэлье. Таарах нэгэнд нь ганц хоёр дээл малгай олгоё. Тэгэхгүй өөрсийнхийгөө мартчих гээд байх юм... Тэгэхгүй бол хүү минь ирдэг, тэгж ингэсээр байтал нөгөө дун бүрээ нь дуугардаг... Зуун задгай байж байж амьтны шившиг болох .ий (явна).

	Борбанди — Би чинь илтгэл тушаал буулгасаар байгаад наад цайнаас чинь уухаа мартчихаж...

	Чойжав — (Тогтоход) би ч гэсэн, жаал зуул юмаа янзалж байя... Урьд муу Ганжуур байхад зовох юмгүй байсан, одоо юм болгон өөрийн толгой дээр. Борбанди дарга аа (өврөөсөө буу гаргаж) та нэг завдаа над арчиж зүлгээд өгөхгүй юу, хөгшин цэрэг нь даанч чадахгүй юм.

	Борбанди — (Бууг авч) Тэгье, тэгье... Та ер нь надаар нэг сайн заалгаад аваарай, сурахад тийм хэцүү биш шүү...

	Чойжав — За, за дарга аа... Нэгэнт л хэрэг болдгоос цааш, заавал ч үгүй заалгаж авна (явна).

	Борбанди — (Хэсэг дуугүй сууснаа) Тогтох!

	Тогтох — Аан!

	Борбанди — Би анх чамтай танилцахдаа нэг үг хэлсэн чи санаж байна уу?

	Тогтох — Юу гэж?

	Борбанди — Ахай гүн Лувсанхайдавын хошууны Борбанди гэж тогтоогоорой гэж.

	Тогтох — Бүдэг бадаг санаж байна

	Борбанди — Чи бүр тодхон санаж байгаач, битгий мартаач

	(Тогтох дуугүй байна).

	Би одоо чамд юу гэх вэ? Гэхдээ хэзээ нэгэн цагт чамд ойр дотнын, тулмаар түшмээр хүн хэрэгтэй болоход адаглаж зовлонгоо яримаар, ямар нэг юман дээр туслуулмаар хүн хэрэгтэй болоход чи саяын хэлдэг нэрийг санаарай... Хамгийн түрүүн... Түмэн нэр дотроос энэ нэрийг л санаарай.

	Тогтох — Би чиний нэрийг мартахгүй.

	Борбанди — Нэрийн цаана би гэж хүн бий шүү.

	Тогтох — Тэр хөндийд тоосроод юу вэ?

	Борбанди — Аль? Морьтой хүн байна... Энэ замаар чинь штабаас л хүн ирнэ дээ... Буниа гуай! Буниа гуай!..

	Буниа — (Гарч ирээд) Тийм ээ, тийм... Би бас түрүүнээс хойш хараад байгаа юм...

	Борбанди — Морьтой хүн байна.

	Буниа — Хүү минь байна, хүү минь... 

	Борбанди — Эндээс ч яаж танигдах вэ дээ.

	Буниа — Танигдалгүй яах вэ, над бүр нүүр нь харагдаад байна. (Гүйн одно).

	Тогтох — Буниа гуай, хүүе... Эндээ жаахан харзнаач... Гүйгээд явчихлаа шүү.

	Борбанди — Тэглээ... ёстой нөгөө тоос болгоогүй тосон санаа гэдэг энэ байх даа.

	Тогтох — Иш, гүйж байгааг нь... За тэр... зогслоо... Хүү нь мөн байж, тэр харахгүй юу, мориноосоо буулаа... Хүү нь их өндөр хүн юм гээч... Хөөрхий минь, Буниа гуайн тэр уйлж, унаж байгааг...

	Борбанди — Газар уначихлаа... Хүү нь өргөөд босгож байна... Бүр өргөөд авлаа шүү тэр... наашаа тэврээд ирж явааг нь...

	Тогтох — Ёстой нэг хүний хүү гэдэг л ийм байдаг байх даа...

	Борбанди, Тогтохын нэлээд мэдэгдэх болсон гэдсэнд гараа хүргэнэ. Тогтох уйлна.

	Борбанди — Үгүй энэ чинь, жанжин байх чинь Сүхбаатар... Буниа гуай яагаад байна?.. Энэ нэг л биш боллоо... Чи угтаад очооч...

	Тогтох — (Юмны учир ойлгож ядсан бололтой) Даанч дээ... даанч дээ, хаанаас даа...

	Борбанди — Үгүй яваач, очооч...

	Тогтох — Чи өөрөө яасан юм бэ?

	Борбанди — Би айгаад байна.

	Тогтох явна. Удалгүй Тогтох элий балай болсон Буниа гуайг хөтлөн тайз шувт яваад далд оров.

	Сүхбаатар — (Гарч ирнэ). Би мөн хэцүү албатай хүн шүү. 

	Борбанди — Яачхаа вэ, жанжин байлдаа юу?

	Сүхбаатар — Тусгай даалгавар л даа, олон хавар нэгэндээ гэж! Та нар бэлэн үү?

	Борбанди — Бэлэн, цөмөөрөө ноогдсон ноогдсоноо бэлдэж байгаа... Хүрээг авчихвал ч...

	Сүхбаатар — Хүрээ яах вэ, чухал гэхдээ улс биш. Бид энэ улсаа аваад, энийгээ шинэчилж төвхнүүлтэл их юм үзнэ. Болоогүй, хувьсгал хурдандаа орсон, гэхдээ дөнгөж эхэндээ л явна. Улсыг авч болсон, авсан хойноо тогтоох гэдэг их хэцүү шүү. Улс гэдэг зөвхөн цэрэг биш. Мөнгөн санхүү, сүрэг мал, эрдэм соёл, эд агуурс... Ер нь улс гэдэг чухам юуг бидэн дотроос хамгийн түрүүн ойлгож яваа нь та хэд шүү. Гэхдээ та нар цэргийн хэмжээгээр ойлгосон улс. Одоо улсын хэмжээгээр бодож сурах хэрэгтэй болно. Бүх ард түмнийг хоол унд, хувцас хунараар хангана, бичиг номтой болгоно. Тэгээд энэ бүхнээ хамгаална, засаж зална гээд бод доо.

	Борбанди — За жанжин минь эртхэн хэлчихье. Тэр талаар надаа найдаад нэмэргүй шүү.

	Сүхбаатар — Хэнд найдах вэ? Чамд байтугай чиний захиргаанд явсан цэрэг болгон л нэг ажил аваад явах болно шүү дээ. Хот ороод л эмнэлэг байгуулна гэхэд Тогтох Чойжав хоёрыг л түшихээс өөр яах вэ, оёх шидэх газар байгуулна гэхэд л Буниа гуай... Сангийн яам, дотоод яамны хэдэн түшмэлтэй нийлж байгаад та хэд л ноцолдоно доо.

	Борбанди — Би танаас эртээд ч чөлөө гуйсан, одоо ч гуйгаад байгаа...

	Сүхбаатар — Хувьсгалаас чөлөө гуйна гэж байдаггүй юм. Хувьсгал гэдэг халаагүй алба...

	Борбанди — Би хувьсгалаас хэзээ ч чөлөө гуйхгүй... Энэ албанаас л, даанч мэдэхгүй, чадахгүй юм.

	Сүхбаатар — Чиний энэ алба чинь одоо хувьсгалын хамгийн чухал хэсэг нь болох гэж байна. Бид шинэ улс байгуулж, шинэ ёс тогтоож байгаа болохоор мэддэг чаддаг юм бидэнд тохиолдохгүй. Ёсондоо сурна ч, ёсоо тогтооно ч... Одоо хүрээ ороод наад сэлмээ тайлж тавиад цэргийн биш улсын хэмжээний ажилд орно шүү.

	Борбанди — Миний сэлэм ч иртэйгээ байгаа юм сан.

	Сүхбаатар — Яах вэ, сэлмийн ир бас илүүдэхгүй. Тэгээд тархиа бас наадах сэлэм шигээ ирлэчих юм бол бидэнд мэдэхгүй чадахгүй юм гайгүй болох л ёстой доо...

	Борбанди — Тийм ээ жанжин, хувьсгалд хэрэгтэйгээс цааш, яая гэх вэ, сампин цохиж сурахаас...

	Сүхбаатар — Зөв, түүнээс л бүх ажил эхлэх ёстой. Тоолж сурна Борбанди минь. Дайсны толгой тоолж байсан бол одоо малынхаа толгойг тоолж эхэлнэ.

	Борбанди — Тоо бод, тос ид гэдэг байх аа?

	Сүхбаатар — Үнэн үг шүү. Тоонд сайн болбол тос их иднэ...

	Борбанди — Би таны өөдөөс юм хэлж чадахгүй юм даа.

	Сүхбаатар — Жанжин болохоор тэр үү?

	Борбанди — Үгүй, үнэн болохоор... таны хэлсэн үг бүхэн үнэн байдаг. Та өөрөө ч гэсэн, бүхэл бүтэн нэвт, шувт үнэн!

	Сүхбаатар — За боль доо, би хүн, жирийн л хүн. Гэхдээ хүн зөвхөн өөрийнхөө бодсоныг биш, өөрийнхөө бодол санаан дээр түмэн олныхоо бодол саналыг нэмж хэлээд байвал үнэнээс салахгүй байх шүү... За, энэ тухай би чамтай ярина, Хүрээнд очиж байж ярина... Муу Буниа гуай яаж байгаа бол?

	Борбанди — Би очоод ирэх үү?

	Сүхбаатар — Тэг тэг... Очоод аргад, сайн аргад, хүү шиг нь аргад...

	Борбанди — Хоёулаа цуг очъё...

	Сүхбаатар — (Хэсэг дуугүй зогсоно) Тэгье.

	Тайз нэг хэсэг хоосон байна. Чойжав гарч ирнэ.

	Чойжав — Ээ дээ, мөн хачин хүн шүү... Хөөрхий тэр эхийн сэтгэлийг мэдэж байгааг нь ээ! Бид аргадаад л байдаг, аргыг нь олдоггүй! Тэгэхэд жанжин ирээд л ганцхан үг хэлээд л...

	Энд тэндээс цэргүүд гарч ирнэ.

	Батлай — За хамаг юм ян тан. Маарамба гуай, дарга хаачсан бэ?

	Чойжав цэргүүдэд Буниа гуайд тохиолдсон эмгэнэлт явдлын тухай ярьж байна. Энэ үеэр Тогтох Сүхбаатар хоёрт хөтлүүлсэн Буниа гарч ирнэ.

	Сүхбаатар — (Ардаа яваа Борбандид) Бүрээ татуул!

	Тайзны цаана бүрээ дуугарна. Цэргүүд цаашаа явав. Сүхбаатар ганцаар үлдэнэ. Тайзны цаана, команд, жагсаал цэргүүд тайз руу гарч ирэв. Тэднийг Борбанди командалжээ. Жагсаалд бидний танихгүй тэргүүн, Чойжав, Буниа Тогтох, 

	Эхний эгнээнд туг намирна.

	Сүхбаатар — (Борбандид) Танайхан бүгдээрээ энэ үү? Чи чинь тов хийсэн ангитай, жигдхэн сайхан цэрэгтэй дарга байна шүү.

	Борбанди — Тэгэлгүй яах вэ, арын алба гэдэг нэр болохоос агуулга биш, авгай хүүхэн, айлын зарц нарын хийдэг ажил ч биш.

	Сүхбаатар — (Эхлээд аяархан, аажимдаа улам чанга ярина). Нөхөд өө цэргүүд ээ! Өнөөдөр манай журамт цэргийн байлдагч Буниад их гарз тохиолдлоо. Хүнд тохиолдож болох гарз дотроос хамгийн хүнд нь тохиолдлоо.

	Туг бөхийнө. Нэг хэсэг чимээ аниргүй.

	Буниа — Жанжин минь, нөхөд минь! Би та нарт юу гэх вэ. Бид эмэгтэй улс, эх улс... Бид хэвлийдээ үртэй болохоосоо авхуулаад л түүндээ хайртай болдог. Энэ дэлхийн нар сарыг өвөртөлчихсөн юм шиг энхрийлэн, эмзэглэн явж байж гаргадаг. Ангаахай, дэгдээхэй шиг байхад нь ангир шар уургаа аяга, аягаар шимүүлэн, аних нүдний нойрыг чимх чимхээр өгч байж гарыг нь ганзаганд, хөлийг нь дөрөөнд хүргэдэг. Элээний сүүдэр дайраад дааруулчих вий гэж айж арчилж өсгөдөг. Бид үр хүүхдээ амьдралын төлөө, амьдын жаргалын төлөө бойжуулдаг... Гэхдээ бид зөвхөн өөрийнхөө төлөө үр төрүүлж, үндэс нэмдэг юм биш. Өссөн төрсөн нутгийнхаа төлөө, өргөн түмэн ардынхаа төлөө бид үр хүүхдээ торниулж, төрийн хэрэгт зүтгүүлж, түмний төлөө явуулдаг... Миний хүү түмнийхээ төлөө явж байгаад алтан амиа алдаж, ариун цогцсоо гээж ээ. Жанжин минь, би юу гэхэв... Нэгэнт түмний хэрэг, хүний амь үрэхгүй, цус урсахгүй бүтэж өгдөггүйгээс цааш одоо яая гэх вэ. Олны төлөө сүйрч байгаа аавын сайхан хүүхэд, ээжийн сайхан үрийн нэг нь миний хүү байж дээ. Тэгэхэд бусдын үрс сүйрвэл сүйрэг, миний хүү амьд гараг гэх эх хүн байж болох уу даа... Ганцхан хэлэх юм, хүсэх юм минь гэвэл эх үрийн ийм хагацал, өнчрөл хүү бид хоёроор дуусах болтугай гэхээс дээ. Жанжин минь.

	Сүхбаатар авгайн өмнө сөхрөн сууж дайчин тугийн хүрээ үнсэж байгаа юм шиг дээлийн нь хормойноос адис авна. Тэгээд босно.

	Сүхбаатар — Нөхөд цэргүүд ээ! Маргаашийн мандахын улаан нарнаар их цэрэг Хүрээ рүү хөдөлнө. Харин танай бяцхан ангийг өнөөдөр Хүрээ рүү хөдлөх тушаал даргад чинь би сая өгсөн... Мал сүрэг, эд агуурсаа хариуцсан хүмүүстэй нь орхиод хөдөл, замдаа саатах хэрэггүй. Хүрээний засгийн газрынхан тосож идээ, будаа болох гэж магадгүй. «Хувьсгал хурдандаа орсон, бидэнд саатах завгүй» гэж хэлээрэй. Хүрээнд очоод утасны хороо, яам, тамга, миний заасан боомт газруудыг эзэлж аваад, их цэрэг хүрээнд саадгүй орох бэлтгэл хангаад байж бай.

	Танай анги арын албаны үүргийг нэр төртэй биелүүлж, одоо журамт цэргийн толгойн ангийн үүргийг бас нэр төртэй биелүүлэх хэрэгтэй.

	Нөхөд өө, та нар сул зогсоцгоо! Манай хувьсгал одоо ялж байна. Алсдаа энэ ялалтын 50 жил, 100 жилийн ойг тэмдэглэх болно. Тэгэхэд талархал баярын сэтгэл дүүрэн монголын ард түмэн эрх чөлөөний тугийн дор, морин дэл дээгүүр хийсгэж явсан баатруудаа ч дурсах болно. Тэдний хоол хүнсийг нь төхөөрч, шарх сорвийг нь боож явсан та нарыг ч дурсах болно. Та нарыг... Тогтохыг... Ганжуурыг... Чойжав маарамбыг... Хувьсгалын төлөө хамгийн үнэтэй дээжээ өргөсөн, ясны хэлтэрхийг, махныхаа тасархайг өгсөн буянтай эхчүүдийн гавьяаг ч дурсах болно!

	Буниа, Тогтох уйлна. Зарим цэргүүд нүднийхээ нулимсыг арчина.

	Уйл, нөхөд өө, надаас зовох хэрэггүй. Би ч гэсэн хүн... (Хэсэг дуугүй болно.) Бас баярла нөхөд өө! Бидний хэрэг бүтсэн шүү! Ялсан шүү! Ард түмний маань чин хүсэл биелсэн шүү.

	Борбанди — Ном-хон! Зэрэгц дундаа!

	Бүх цэргийн ерөнхийлөн захирагч жанжин тан аа! Ардын журамт цэргийн арын албаныхан таны тушаал ёсоор Хүрээ рүү, Ардын хувьсгалын ялалт руу бүх цэргийн манлайд хөдлөхөд бэлэн боллоо!

	 

	Хөшиг

	 

	Төгсөв

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

